
ለኪተቢ ተረሶት የለቢ ተቃጠቦትዋ ኢንዞት

ኢታይ ክታብ ለበለ ደረሳሶ ለድገላነኮ በአቅልዋ 
በጥቃጠቦት ቲንዞት አለቢ፡ ኢትኬተሎነይ 10 
አዳብቸ  ኪታበይ አይነኮ በጥቁጠቦት ተድጋለሎት 
ያለቢነኮ ጥርመቼ /ተቃጠቦት/ ዮቦን፡፡

1.	 የክታበይ አንጬከ በጠረኚ ወረቀት ሀነግነ በላስቲክ ሺፋፍኖት ፡፡ 

2.	 ክታበይ ቡስቅ ቤለቢይ ኤት በጥቃጠቦት አድጉብሎት፡፡

3.	 ክታበይ በንጥር እንጅ አንኮትዋ ኡፍትቻይ አንኮት /አልክነብሎት/፡፡

4.	 ክታበይ ኢንጬምከ የውን ቡስጥ ኡፍትቸ ምስልቸም የውን ኩትብ 
ተከተቦት ኤለቢ፡፡

5.	 ለክታቢ ዩፍት ሉሌ ሀነግነ የቅራት መፉያ ዮነ ጠረኚ ዮነ ክርታስ 
አቅኖ ተድጋለሎ ያትኬሻን በልዳሌ የጅግቡይ ኤተ ሊክሶት ቲቢሊ 
ኡፍትቻይ ቀቦት እለትኬሽ፡፡

6.	 በክታቢ ኡስጥ ምስለም የውን ኡፍተ ቂደዶት ኢላትኬሽ፡፡

7.	 ክታቢ የትቀደደ ሆነምታሌ ግርግቦ ኡፍትቻይ አቲንዛዞት /አጠብቆት/ 
አለቢነ፡፡ 

8.	 ክታበይ በጮኖ ኡስጥ ቲያገቡይ አይትቃቀቦነኮ ተቃጠቦት አለቢነ፡፡ 

9.	 ክታበይ ለገነ ሰብ ዊሾ ቲዮሉይ የትቃጥቡይ፡፡

10.	ክታበይ በትቃጠቦት ኪፈቶት፣ ኡፍትቻይ አይትቀደዶነኮ ተቃጠቦት 
ያትኬሻን፡፡ 



ፌሳሪ:
»» የሽፈ ሰዲቅ

ዲዛይነር: 
»» የታገሠ ሲሳይ

የቶጵየ መልከት አፍ 
የደረሰ እቀርቢያን ክታብ

አራተኘ ጎልጌ

የቶጰ ፌዴሪ አሽር ሚኒስቴር

ሽፐተኜ የጅ በ እንጅ ቆርቸ

   የትቃበ       የትቃበሸ	        የትቃበ ሸ        የትቃበ5		
   2 እልቅ 							         እልቅ

  የትዘገነ እንጅ   ደረት ኩቡቤ    ደረት ኩቡቤ      ዘቆር

      ቀሮ	   ወሶ እንጣቢ ት  ኩፍታ5እልቅ

ሽፐተኜ ይንጅ ጉት ዙታቶ 

ሱረ ሀድ 

የከርም ቄራትነ

ከርም  +  ቂሮት  +  የኘ 

= 

የከርም ቂራትነ

ከርም 

አይር 

ቁፊሮት ብርድ   አባር 

ላወ እረሶት   

ፈትር መትፊቀር 

ዚያረ  ዝላም   ተሮሻት   

ፈስል  አሽር ሀድ

መሮሼ ሀድ
የኢንዤ ቅራት

1.	 ኢትኬተሎነይ ሚስሊቸ በተቃጠቦት ኢንዞኔ በሚስሊ ደር 
ታንዙይማሙይ ዌጃጆ ምነ ያሶነኮ ላሺርጌታሙ አጂሪቡ፡፡ ላጂሪቦት 
የከሼሙይ ጥርመቼ ላበይኖት ያትኬሻነይ መልከተ አችሎሙ ቦነ 
ተሳሉ፡፡

2.	 ያቱም የከርም ቄራት ታይታይ ምስል ግነ ኢትቅራረባነኮ በመሳ 
በቲሀሞት ላሽርጌታሙ ኢውዱ(አዋልኩ፡፡

ምስል 1 

ፈስል አሽር ሆሽት

ደረሳሶው፤አሽርጌታሙ “የከርም ቄራቴ”ን ቲቀሩ ኡስቤይ ለጀረቦት ጃዴ 
ተበሎታሙ ሜጠቅ ለሜጠቅ የመልከት ተድጋለሎታናሙ ተቃጠቦኔ 
ኢንዙ፡፡

የከርም ቄራት
አሽርጌተነ ከርመይ አይነኮ ያቴለፍነኮ ተሳሉናኔ ሁሊሚ የጎልጌ መራርቼ 
ነቆ ነቆኔ ቲዬውዱ ስረም ተስ ኢልናር፡፡ ተውፊቅ ዋ ሳኒ ከርመይ ያቴለፉይ 
ያበሮሰኒሙ ኢሬ በዛቆትን ናር፡፡ኢሬሚ ቲዚቁ ሉላሉሌ መትፊቀርቸ 
በትፊቀሮት ገገኒሙ ተስ አነጊነ አፍሬ ያትሬሱ ናር፡፡ዲነትቻሚ ሰኜ 
አያጠፎነኮ በትቅራቀሮት ለአቶት መሊቅ የሮሬ ኡጉዣር ያሱኮ ዬወዱነይ 
በመኒጃን ናር፡፡ኢክራም ዋ ነፊሰንገ ከርመይ ያቴለፉይ የሰኣዴነኒሙ በጋር 
ውስጥ ቢል ቢገዞት ዋ የስንቅ አስናጆት በትራሩሶትን ናር፡፡ኢክራም ጣቢት 
ጋግሮት ሮሼታት፡፡ነፊሰንገ ሂንኩም ቡስኩት አቁቅሶት ቀራታት፡፡የሱፍ ዋ 
ሃናንገ ሂንኩም ከርመይ ያቴለፉይ የሽባል ሙታቸ ዋ የኢንግሊዝኘ አፍ 
በቅሮትን ናር፡፡የሱፍ የጊታር እልመከ ቲያቴሪነ ጥሽት አጀበነ ናር፡፡ሃናንገ 
ፒያኖ ተፊቀሮት ፈየኮ ቲሽላት፡፡ሰማን ከርመይ ያቴለፈይ ሊባስ ሰፊሎይ 
ኣቦነከ በቲጋገዞት ዋ የሊባስ ሱፌት ቢለ በትራሩሶትን ናር፡፡ጀማል ዝልዛሎ 
ሊዮዳነኮ ባቦካይ የዝልዛሎ ሱቅ ኡስጥ ኣቦነከ በቲጋገዞት ዋ ዝልዛሎ 
በትራሩሶትን ናር፡፡

የጎልጌናይ አልቡላሎ ሸምሴ ዋ ሳዲቅ የመጡይ ተጌን ደች ናር፡፡
በውኖትምከ ወክተኒሙ ያቴልፎነይ ላቦነኒሙ ቢረሶት፤በግልግሌት፤ማሰ 
ሀረሜ በበሎት ዋ በገነገናም ቢልቸ ቢገዞትን ናር፡፡ በጎልጌነ ቀሊ ጩሎ 
ፈድሉ በፊለከ ከርመይ አይነኮ ያቴለፈኮ ዬወደነይ በመኒጃን ናር፡፡ሌገሬ 
ሜሳይ ለውኖት ሊከሻነኮ ከርመይ ያቴለፈይ ምስለ ሚስሎት በትራሩሶት 
ለናረኮ ያሜሰለይሙይ ሚስልቸ በመኒጀ አቴሬናን፡፡

የሄ ወዶ ጄጃኔ ሱሜ ቲጠረ ጥሽት ፈሬው፡፡ መሳምከ ኢሄ ከርመይ 
ያቴለፍኩይ ተዲነሰፈዋ ተሱንከሞ ግነ ጡርቤ በትፊቀሮት ዋ በቡርደነ 
ባለቴ ሚዴ ኡስጥ በትፊቀሮትን ናር፡፡ለጎልጌ መራርቼ ኢሲዳው ሀድም 
ተሮሻት አልናረኝ፡፡ሂንኩም አበዞቲ ቢልቼየ ያሴድቦነኒሙ ናር፡፡ለባይትከ 
ተሼሜነ ተሼሜናኔ በቡርደነቴ ሚዴ ተፍጫረቆትናይ መዲልን ናር፡፡የሄነኮ 

ወክተኒሙ በትፊቀሮት ያቴለፉ ገናይ የጎልጌ መራርቼሜ ናሩ፡፡ሁሊምነ 
ሱምነ ቲጠረ ለጎልጌይ ደረሳሶ ኡፍትሉፍት ዮጣነይ ቲማለነ  ዱመነ ደፋናኔ 
ናር፡፡አሽርጌታይ በሼዙነ ዞፍ ተገናይ ሱር ፈየ ተሮሻት በውሰዶት ሌገሬይ 
ከርም በውጥን ላቲልፎት በደረሳሶይ ኡፍትሉፍት አህደ አትጌቡናን፡፡ 
ኢሄ ኢተሜኛሁይ ኢተትኬተላነይ ከርም ከሞ መጣኔ አህደ የገባውቡይ 
ለከውኖትን ፡፡ ሂነይ ላሶት ጥሽት ለድገደኩኮ አኩ ውጥን ያስናጅን አለው፡፡

መሮሼ ሀድ
ኢትኬተሎነይ  ሱልቸ  በቅራቲ  ኡስጥ የቀራሙይሙይ መልከትቸ 
ለትራሩሶት የስናዱ ሎነኮ በጎልጌ ውስጥ በመልከት አፍ ክንብሉ፡፡

1.	 በቅራቲ ውስጥ ተስ የባለሙይ ሀደ መፉየ አሳወ ለጎልጌ መራርቻሙ 
ቅሩ፡፡

2.	 ወገይ አቲንጥሮኔ በገጋሙ አፍ ኢውዱ፡፡

3.	 ወገይ(ኡስቤይ) ታምስት በልበዙ መፉየ አሳዋዎ አቲንጢሮ አጂሪቡ፡፡

4.	 አቱም የወገይ አቦት ቢቶኑ ኢመጫነይ ከርመ አይነኮ ታልፎሙኮ 
ለጎልጌ መራርቻሙ አጂሪቡ፡፡

5.	 የወጊ አቦት ተጬቀመይሙ መራርቸከ ጉት ከርመይ በጠቀለ ኡንገ 
ያቴለፈይ ደረሰ ማነ ዮነኮ ተመሰከ ግነ አጂሪቡ፡፡

መሮሼ ሆሽት
ወባጀ

ቅራተይ መንቄ ባሶት ኢትኬተሎነይ ሱልቸ በቆረ በትባዳሙ ዞፍ ቆራይ 
ያድገበቢይ ኡስቤ ለጎልጌ መራርቻሙ አቂርቡ፡፡

1.	 ወገይ ያዋለከይ ደረሰ ከርመይ ያቴለፈይ አይነኮን ናር?

2.	 ወገይ ያዋለከይ ደረሰ የጎልጌ መራርቸካይ ባጥናበ ዞፍ በከርም ቄራትከ 
የትሴማይ ሃለት ምንግዝን ናር?

3.	 ወገይ ባዋለከይ ደረሰ ተጎልጌ መራርቸከ የረከበይ ኢልም ምንግዝን?

4.	 አሽርጌታይ ወገይ ባዋለኬ ደረሰ ደር ዮሰዱይ ቅጣት ምንግዝን ናር?

5.	 ኢትኬተላነይ ከርም በጠቀለ ሃለት አቲልፎት ያቀትሎነኮ ወገይ 
ላዋለከይ ደረሰ ሸዠ ዋቡ፡፡

መሮሼ ሼሽት
ኢትኬተሎነይ ቀውልቸ መልከትቻይ ወከሎኔ የድጎበሉኒሙ፡፡የመልከትቻይ 
አሻጣሪ መልከትቸ ላሺርጌታሙ አቲሩ፡፡

ባለፈይ ለግዶር ወቅት

1.	 ከርም

2.	 ፈየ (ቤዘ)

3.	 ማል

4.	 ፍሮት

5.	 ሰረሳ

 

ፈስል አሽር ሼሽት

በፈስል አሽር ሀድዋ ሆሽት ስር የቀራሙይሙይ መልከትቸ የገጋሙ 
ኡስቤ ላበይኖት ተድጋለሎት ሱልቸ ኢትኪነበሎነይ በመልከት አፍ ዮነኮ 
አትሪሱ(ኢክሱ)፡፡

መሮሼ ሀድ
የከርመ ቄራተናሙ ለጎልጌ መራርቻሙ አጂሪቡ፡፡ ወግሽጋሙ ኢትኬተሎነይ 
ሱር ኢንዞት አለቢሙ፡፡

አ.  የከወንኩሙይሙ ከውንቸ

በ.  በከውንቻይ የረከብኩሙይሙ እልሚቸ

መሮሼ ሆሽት
በቆረ ቆረ ተሳሳዶኔ ቢትኬተሎነይ ኡስቤ ዱምቸ ተፋረዱ፡፡

ቆረ-ሀድ፡ የከርም ወራርቸ ኢድገሎነኒሙ

ቆረ-ሆሽት፡ የከርም ወራርቸ ኢደውሶነኒ

ፈስል አሽር አራት
የመልከትቸ ማፍታቼ

ከርም

የ”ከርም” መልከት መፍታቼ

አ. የምለከቲ ይንጅ ቆር ………………… አ

በ. መልከቲ ኢትረሽቢያን ኤተ ………………ቱፍቲነ ኡፍትሉፍት

ተ. የመልከቲ የጉት ኢንጅ ዙተ…………....አቢሌ ፎኖ

ቸ. የመልከቲ ተቅላቀላት…………………………ውርውርት

ቀ. ተመልከቲ  ግነ ቂጦ ዬዳን ዩፍት ሃለት………… የጥማጠመ ኡፍት

መሮሼ ሀድ
ለደር በታበይ ባይት አሰነት ቢታይ ሱር ቢዲጋለልቡይማን መልከትቸ 
ሼሽት ቡርቡር መልከትቸ ሚጥሮኔ ቢትኬተሎነይ ሱር ለጎልጌ መራርቻሙ 
አጀሪቡ፡፡

አ. የመልከቲ ይንጅ ቆር	

በ. መልከቲ የፎይቢያን ኤት

ተ. የመልከቲ ይንጅ ጉት ዙተ

ቸ. የመልከቲ ተቅላቀላት

ቀ. ተመልከቲ ግነ ቂጦ ዬዶን ዩፍት አበያይነትዋ የጅስም ተቅላቀሎትቸ

መሮሼ ሆሽት
አሽርጌታሙ በ አ ተርተ የትከተቡይ መልከትቸ ቲያቴሩ ተቀጠቦኔ 
ኢንዙይሙ፡፡ በጎልጌ በተርተ ኢትረከቦነይ መፍታቻቾ  ዬንዙይ ይንጣቢት 
ሆሄ አቲሩ፡፡

ተረተ ‹‹ሀ›› ተረተ ‹‹ለ››

1. አባርአ. ይንጅ ቆር የትኪናበለ “ሀ” ን

2. ዝላም በ. ይንጅ ቆር ኢልቅ “5” ን

3. ላወ (ሙቅነ) ተ. ኢትረሻነይ በቀፈትን ደር

4. ቢርድ ቸ. ተቅላቀሎቲ ተቀኚት ጉራን አዘር 

5. ሀሮ ቀ. ይንጅ ጉት ደላበደልን

የደረሰ እቀርቢያን ክታብ አራተኘ ጎልጌ

ሱረ  ሆሽት 

የሉላሉሌ ግዝቸ  መቃጫጮ 

ቃጦት 

ጉደር

ያብዳን  ጢት  ደረት  

ጡቅ  ፈት

ብዥ

ያነሰ ቃጦት  ቅጦ  የበዘ

እከታን

ፈስል አሽር ሀድ 

መሮሼ ሀድ
ኢንዠኜ  ቅራት

1.	 ኢትኬተሎነይ ሚስሊቸ በትቃጠቦት ኢንዞኔ በሚስሊቻይ ደር 
ቢታንዙይማሙይ የመቃጬ ካላሎ ኡስጥ ቲሽሉይማሙይ 
መቃጫጮዋ ዲጋየኒሙ ላሽርጌታሙ አበይኑ፡፡የከሼሙይ ጥርመቼ 
ላበይኖት ያትኬሻነይ መልከት አችሎሙ ቦነ አሽርጌታሙ ተሳሉ፡፡

2.	 በሚስሊ ደር ቲትሮነይ ሙትቸ    ሚስተኒሙ ተድጋለልኩም ቲሽሎም

3.	 ተቃጦት ግነ የትንዛዙ ቲሽሉይማሙ መልከትቸ ላሽርጌታሙ አቲሩ፡፡

ፈስል አሽር ሆሽት

አሽርጌታሙ መቃጫጮ ኢላነይ ቂራት ቲቀሩ ኡስቤካይ ተጀረቦት ተጃደታሙ 
ሜጠቅ ለሜጠቅ የመልከተ ተድጋለሎተኒሙ ተቃጠቦኔ ኢንዙ፡፡

መቃጫጮ
ሁልም ግዝ የገግከ ዮነ መቃጨዋ የቅጨ አበያኝ አለይ፡፡ ሀድ የቅጨ 
መቃጨ ሙት ሁለሚ ቂጫ ቃጦት ኢላቀትል፡፡ ሀድ ግዝ በሱታይ መቃጨከ 
በልቃጣነ ውጣትከ ሱተ ኢሎን፡፡ ሱታይ የቂጨ በያን በልትድጋለልነም 
ሉክቲ ዛሂር ኢሎን፡፡ ለባይትከ ጉቤየ ሀድ ኪሎ ግራምን ሀነግነ ሂባጄየ 
ኩያን ሜትር ኢለሊ፡፡ ጉበናይ ለቃጦት ሜትር ኢዲጋለልናን፡፡ ሁጣተምከ 
በኢልቅ አቲንዛዜኔ ተሜትር ያነሰ ቦነ በሴንቲ ሜትር  ዬውድናን ፡፡
ለባይትከ ጉቤየ አድን ሜትር፤አድ ሜትር ተኩያን ሴንቲ ሜትርን፤ሀድ 
ሜትር ተደረትን፤ገነገናም በበሎት ዬውድናን፡፡ ሜትር ሩቅና ለቃጦት 
ኢድገላን፡፡

ሩቅናይ ተሀድ ኪም ሜትር የበዘ ቲዮን 
በኪሎ ሜትር ኢዲጋለሌን፡፡መሳምከ 
ሀድ ኪም ሜትር ታድ ኪሎ ሜትር 
ግነ ቂጦ ሎነንኮ፡፡በውኖተውምከ ተጋርነ 
አሽረ ጋር ጃንጎ ያለይ ሩቅነ አምስት 
ኪም ሜትር ቦነ አምስትን ኪሎ ሜትር 
በበሎት ያዋልክናን፡፡ ኢባጅነ ለቃጦት 
ሜዛነ ኢዲጋለልናን፡፡ ውጣተምከ በኪሎ 
ግራም ዬውድናን፡፡ 

የሜትረምኮ ያደግዘ ኢባጀከ በግራም 
ኢውዶት ያቀትሌን፡፡ሀድ ኪም ግራምሀድ 
ኪሎ ግራምን ፡፡ኢባጀነ በሜዛን በቃጣነ 
ዞፍ ኢባጃይ አስራ አምስት ፤ ኩየ ኪሎ 
ግራም ገነገናም በበሎት ያዋልኪናን፡፡  

ምስል  3 

ምስል  4

ፉስ ግዝቻን ለቃጦት ሜትር ኢዲጋለልናን፡፡ውጣትምከ በሌት ያዋልኪናን፡
፡ታድ ኪም የበዘ ቦነንገ ጋሎን ኢሉያን፡፡ሀድ ኪም ሌትርዋ ሀድ 
ጋሎንቂጦኒም፡፡የሙቅነ ቂጨ ለቃጦት ቴርሞ ሜትር ኢዲጋለልናን፡
፡ውጣተምከ ዬውድናነይ በድግሪ ፋራናይት ሀነ ግነ በሴንቲ ገሬድን፡፡
ለባይትከ ሀድ ከተመ ሙቅነ ሳሰ ድግሪ ፋራናይት ሀነግነ ሳሰ ዲግሪ ሴንቲ 
ግሬድን፤ሳሳዬ ሆሽት ድግሪ ሴንቲ ግሬድን ገነገናም በበሎት ያዋልክናን፡፡

Shichoo 5 

መሮሼ ሀድ
ቅራተይ መንቄ ባሶት ኢትኬተሎነይ ሱልቸ ጀውቡ፡፡ሁሊሚ ሱልቸ 
ኢትግረገቦነይ(ኢጀወቦነይ) በሚሊኪት አፍ ዮነኮ ኢክሱ፡፡

1.	 በቅራቲ ኡስጥ የትጬቀሙይ የመቃጬ ኪላሎዋ የቃጦት በያንቸ 
አፍታቱ፡፡

2.	 ኢባጀነ ኢትቃጥናነይ በሚንግዝን?

3.	 ቁኖነ/ጉዲርነነ/ በሜዛን ቢልቲቃጥነ ሱተይ ኡጣት አረክቢናነይ 
ለሚንግዝን?

4.	 በቅራቲ ኡስጥ ተትጬቀሙይ የመቃጬ ኪላሎ ገነ ቲሽሎሙ ቦነ 
ለጎልጌ መራርቻሙ ኢውዱ

5.	 የቃጦት ፋይደ አጂሪቡ

መሮሼ ሆሽት
ደረሳሶው ላፍቴ አሽርጌታሙ ኢትኬተሎነይ ቀውሊቸ ኢዌክሎነይ 
መልከትቸ ቲያቴሩ በትቃጠቦት ተካኪተሉ፡፡ በዞፍንገ የመቃጬ ሙትቻይ 

መልከትቸ ተቂጨ መልከትቸ በያን መልከትቸ ግን አትራክቡ፡፡ 

የመቃጬ ሙትቸ የቂጨ በያንቸ አዛሃሪ 

1 ሜትር ሀ. ኪሎግራም

2 ሚዛን ለ. ሴንቲግሬድ

3 ሌትር ሐ. ሜትር

4 ቴርሞሜትር መ. ሌትር

ፈስል አሽር ሼሽት

ምስል 6

መሮሼ ሀድ
መፉየ አሳወ ሽቅሮት

በሚስሊ ደር ታንዙይማሙይ ሆሽት ዌጃጆ ኑሪየዋ ያሲን ኢሉይማን 
ያዋልካ ተክናናበሎትኒሙ ተቅሮታሙ ቀደ ምስለይ ቢንዞት ጉበኒሙዋ 
ኢባጀኒሙ ቲታትዋሩ ታራት የበዘ መልከት ዬንዙ አምስት መፉየ አሳዋዎ 
አሱ፡፡

ምስል 7

ኑሪያ  ያሲን

ፈስል አሽር ሼሽት 

አኩንገ አሽርጌታሙ ኢትኬተሎነይ የኑሪያነዋ ያሲነ ያዋልከ ተክናናበሎት 
በመልከት አፍ ቲቀሩ በትቃጠቦት ኢንዙ 

ኑሪየ፡ ያሲን ቁናሃዋ ኢባጃሃ ተቃጣሃ ቲሽላሃ?

ያሲን፡ ኣው በሰወክቲከ ታቤየ ግነ በቡርደነ ባለይ ደዊ ጋር ዬዳኔ 
ኢተቃጣው፡፡

ኑሪየ፡ ደዊ ጋር ! ጉበዋ ኢባጀ ኢቃጣን ደዊ ጋርን ወይ?

ያሲን፡ ጉበዋ ኢባጀ በማንም ኤት ተቃጦት ያቀተሌን ግንመ በለ ደዊ 
ጋርቸ ዘማነኜ ሜትርዋ ሜዛን ላለይሙኮዋ በደዊ ጋርቸ ውስጥ 
ያሉይ ሚዛንቸአቲምኖትኒሙ የጠቀለን፡፡ ሎነኮ አቤየ ደዊ ጋር 
ተድጋለሎት ኢፌሳን፡፡

ኑሪየ፡ ኢሄ ግን ጉቤ ኢትቃጣዊ በልባስ ሰፊሎ ሜትር ዋ ባዴቴየ ክሬ፡፡ 
ኢባጄየንገ ኢተቃጣዊ ቡንገ ደር ቼንቼ ቼንቼ ኢከፍላኔን፡፡

ያሲን፡ ጉባሽ ምስት ሜትር ዮናን?



17

የቶጵየ መልከት አፍ

የደረሰ እቀርቢያን ክታብአራተኘ ጎልጌ

ኑሪየ፡ ሀድ ሜትር ተኩየ ሴንቲ ሜትርን

ያሲን፡ አሽ ተሄ ቲግዶሬሽ ባይትን? ኢሄ ሀድ ሜትር ታስረምስትን 
ሴንቲሜትር ኢባጄየንገ አስራዬ ሰአብትን ኪሎ ግራም

ኑሪየ፡ አተ በኢባጀ ቲበዛኛ፤ኢሄ አስር አራት ኪሎ ታምስት በቅል 
ግራምንኩ

መሮሼ ሀድ
ኢትኬተሎነይ ሱር በመልከት አፍ በጎልጌ በመራርቻሙ ቀደ አጀሪቡ፡፡

1.	 ኑሪየ ዋ ያሲን በምን ዡቦን ያትባዱ ናር?

2.	 አቱም ኢባጃሙዋ ጉባሙ በትሚሌከተ ተሮሻት ባለሙ ባዬትዋ 
አይነኮን ቲትቃጦሙይ?

መሮሼ ሆሽት
አሽርጌታሙ ኢትኬተሎነይ ሱልቸ በመልከትአፍ ቲቀሩ በትቃጠቦት 
ባንዤሙ ሬር የሀቅ አነግነ የክዝብ መልከትቸ በድጋለሎት ጀውቡ፡፡

1.	 ኑሪየ ያሲነ ቲጎድረያት፡፡

2.	 ኑሪየ ዋ ያሲን ቢባጀ ቂጦኒሙ፡፡

3.	 ያሲን ተኑሪየ ቢባጀ ያንሳን፡፡

4.	 ኑሪየ ታሲን በደረት ሜትር ቲበዛት፡፡

5.	 ኑሪየ ዋ ያሲን ኢባጀኒሙ ኢትቃጦነይ ቢትሚሳሰላነን ኤት፡፡

መሮሼ ሼሽት
አሽርጌታሙ ኢትኬተሎነይ ቀውሊቸ ኢዌክሉይማነይ መልከትቸ ቲያቴሩ 
በትቃጠቦት ባንዤሙ ዞፍ የመልከትቻይ አሻጣሬ መልከትቸ በጎልጌ ኡስጥ 
አቲሩ፡፡

1.	 ወደል

2.	 ቀጪን

3.	 ፈት

4.	 ጉዶር

5.	 ኢበዛን

ፈስል አሽር አምስት	
የተረሻት አሽር

1.	 ሆሽት ሆሽት በውኖት ለደር በታበይ ባይት አሰነት ኢባጃሙዋ ጉባሙ 
ተሳሳሉ፡፡ በቂጥሎትም  ዮባጃሙ ኡጣት ላሺርጌታሙ ኢውዱ፡፡

2.	 አሽርጌታይ ባመጡይ ሜትርዋ ሜዛን የመራርቻሙ ጉበዋ ኢባጀ 
በቃጣሙ ሬር ቀለ ቀደ በሂፍዝ ተታበሙይ ሬሬሰ ግነ ባትዋሮት 
ሱተ ሁኖተከ አትሪጊጡ፡፡ሬሬሳይ ኢትሚሳሰላን ቦነ መሰከ ባጢሮት 
ላሺርጌታሙ ኢውዱ፡

ፈስል አሽር ስድስት

አትዋሮት

ምስል 8

መሮሼ ሀድ
1.	 ላፍቴ ቀደ ገግተገጊኒሙ ሊትዋሩ ያቀትሎን ምስሊቸ ኪሶኔ ሀደይ 

በ”አ” ሰፈ ገናይንገ በ”በ” ኢትኬተሎነይ ”ተ” ዋ ”ቸ” ገነገናም በበሎት 
ዊክሉ፡፡

2.	 የማትዋሬይ መልከትቸ በድጋለሎት አ ዋ ተ ባሞ የዌከልኩሙይሙ 
መልክትቸ ቲታትዋሩ ለጎልጌ መራርቻሙ አጂሪቡ፡፡

መሮሼ ሆሽት
በጎልጌዋ ተጎልጌ አቢሌ ሊትዋሩ ያቀትሎን ግዝቸ ኪሱ፡፡ተዞፍምከ 
የማትዋሬይ መልከትቸ በድጋለሎት የረከብኩሙይሙይ ግዝቸ ቲታተዋሩ 
ሆሽተ ሆሽተ መሳወ ላሺርጌታሙ ኢውዱ፡፡ 



20

የቶጵየ መልከት አፍ

የደረሰ እቀርቢያን ክታብ አራተኘ ጎልጌ

ፈስል አሽር ሰአብት
የመልከትቻይ መፍታቼ

ታሽርጌታሙ ግነ በውኖት በሱራይ ውስጥ የቀራሙይሙ ቡርቡር 
መልከትቸ አፍታቱ፡፡

ቃጦት  

የ”መልከትቻይ”  መፍታቼ

አ. የመልከቲ ይንጅ ቆር ---------------------- አ

በ. መልከቲ ያፎይቢያን ኤት --------------------- በሜጠቅነ ኡፍትሉፍት

ተ. የመልከቲ ይንጅ ጉት ዙተ -------------------- አቢሌ ፎኖ

ቸ. የመልከቲ ተቅላቀላት ------------------- ተጉረ - ቀኚት ኡስጠ ፎኖ

ቀ. ተመልከቲ ግነ ቂጦ ዬዳን /ያድጋባን /ዩፍት ሃለት ዋ የጅስም 
ተቅላቀላትቸ ------------- ጎት የባለ ኮተቼ፤የሊበን ኡፍት

ሱረ ሼሽት 

አደነ

አደ  +  የኘ  =  አደነ

ኣደነ 

ቲጋገዞት 

ባደጊቾ  ቅጦ  

አፍ አሀተ ያቴውዳን

ሰከበ 

ፋይደ  ኡመት  

ፈስል አሽር ሀድ	
የኢንዤ ቅራት

መሮሼ ሀድ
1.	 ኢትኬተሎነይ ምስሊቸ በትቃጠቦት አንዤሞኔ በሚስሊ ደር 

ቲታንዙይማሙይ ኣደኜ ዛትቸ ኡስጥ ቲሽሉያሙ የአደ መቻዬ ባለ 
ያይታይ ባድ ጊቾ ኣደኜ መቻዬ ዮነኮ ለጎልጌ መራርቻሙ አጂሪቡ፡
፡አጂሪቦት የከሼሙይ ጥርመቼ ላበይኖት ያትኬሻነይ መልከት 
አቺሉያሙ ቦነ አሽርጌታሙ ተሳሉ፡፡

2.	 በሚስሊ ደር ቲታንዙያሙይ ኣደኜ መቻያዮ ያቱምነ ሀነግነ 
ቲነብሩቡያሙይ አዝጋግ ኣደ  ያቴራነይ አያታይ ዮነኮ ላሺርጌታሙ 
አጂሪቡ፡፡

3.	 ሆሽትለኜይ ምስል በትቃጠቦት ኢነዞኔ የጀረብኩሙይ ሉክተ 
ላሽርጌታሙ አጂሪቡ፡፡ 

ምስል 9

ፈስል አሽር ሆሽት

አሽርጌተ “የቶጵየኜ ያነሽጦን ኣዳዶ” ኢላነይ ቂራት ቲቀሩ ኡስቤከ ለጀረቦት 
ጃዴ ተበሎታሙ ሜጠቅ ለሜጠቅ የመልከት ተድጋለላተኒሙ በትቃጠቦት 
ኢንዙ፡፡

ቶጲየኜ ሀዱካሌ ኣደ
ቶጵየኜ ኣመ-ሰብ ቡንዱሉሌ አርዱለ ኢቶደድነቢማን ሀዱካሌ ኣዳዶ አሉነ፡
፡ቢጲታሚ መሰ በሰ አይዶከ ቢዢ ያቢሌ ጂንስ ቶጲያነ ለዘይሮት ኢመጦን፡
፡ባዲምነ ተዘያራሮይ ቢዤ መሊዮን ያቢሌ ጢሜ ዱኒየ ሀነግን ፈረንከ 
ትረክባት፡፡ ሁሊሚ የቶጰ ባድ - ባድ ጊቻቾዋ ኡመትቸ የገጊኒሙ ዮነ ኣደ 
አለይሙ፡፡ኢታይ ኣደኒሙ ባፍኒሙ፤በወግ-ሺግኒሙ፤በቂሬቶኒሙ፤በአመ-
ሰበኜ ኒባረትኒሙ፤በልበሶት፤በተረዘቆትዋ በገነገናሚ ኢትበየናነን፡፡ የሰ ሀደዲ 
ባድ - ባድ ጊቾዋ ኡመት የገጊከ መጥ ዮነ ኣደ አለይ፡፡በድባያም ቶጲየኜ 
በውኖትከ ሁሊሚ ባድ - ባድ ጊቾዋ ኡመት ኢሳደይማን የቂጦ ኣዳዶም 
አሉ፡፡ኢታይ የቂጦ ኣዳዶነ ለበለ ዘማን ለስነበተይ ሀድነትነ ሺፐቲኒሙ፡፡

ቲቲታይ ቶጲየኜ ቶኑ የቂጦ ኣዳዶነ ኡሰጥ ለባይትከ “በቂጦ ቦገሬት 
ኒበሮት፤ተፋረኮት፤የሳድባድ አሂባዶት፤ባሊቅቻይ አሂብዶት፤ቲጋገዞትዋ 
ገነገናሚ ኣዳዶነ ለባይትከ ጥሮት ያቀትሌን፡፡” ሁሊሚ ኣደ ኢድገላን 
በሎት አሎን፡፡ ባደድ አዝጋግቸ ደውሰኜ ኢሉይማን ኣዳዶ አሉ፡፡ ደውሰኜ 
ቲሉይማን ሱር ጉት ገረድ ወልድ ንጥር ኢተሮት፤ገረድ ወልዲቸ አይቀሮነኮ 
አሶት፤ገረድ ወልዲቸ ኡምሪኒም ተይጄጅ ቢተር አቲንዞትዋ ሆሽተ ነብሰ 
ዮኑ ሱር ያኪም ጋር ኢትኪታተሎነኮ አላሶትዋ ባፊየ ጋር አይሰልጦነኮ 
አሶት፤ገነገናም ኢሉይማን፡፡ ሂነይ ፈያይ ኣዳዶ በቂጦ ያሊቆት ወሻሂብነት 
አለቢነ፡፡ቤዘ ዮኑይ ኣዳዶ የቂሮትዋ ሌገሬይ መጪኝት ያቲላልፎቲ 
ወሻሂብነት ዩሊመነ፡፡

መሮሼ ሀድ
በቅራቲ አሰነት ኢትኬተሎነይ ሱልቸ የመልከት አፍ በድጋለሎት በጎልጌ 
ኡስጥ ጀዊቡ፡፡

1.	 በቅራቲ የጀረብኩሙይሙይ ቡርቡር ኡስባቦ ለጎልጌ መራርቻሙ 
አጂሪቡ፡፡

2.	 የቶጲየኜይ ሁሊሚ የቂጦ ቦኑይ ኣዳዶ ኡስጥ ሼሽተ ባይትቸ ጪቂሙ::

3.	 ያቢሌ ባድ ሰብቸ ቶጲያን ቲዘይሩ ባድነ ሚን ትረክባትኮ አጂሪቡ 
(ኢውዱ)::

4.	 ቤዘ ኣዳዶነ ቂሮ ለመጪኝቲ አቲላልፎት የማነ ወሻሂብ ዮነኮ 
ላሽርጌታሙ አጂሪቡ፡፡

መሮሼ ሆሽት
መፉየ አሳወ ሺቅሮት

እትኬተሎነይ ቀውሊቸ በቅራቲ ኡስጥ ያለይሙ ማእነ መንቄ ባሶት 
በትዌከሉይ መልከቸ ደር ታራት ኢበዛን ዮኑ መልከትቸ ዬንዙ መፉየ 
አሳዋዎ አሱ፡፡

1.	 ባድ ጊቻቾ

2.	 ኣደ

3.	 ቂጦ

4.	 ያነሽጣን

5.	 ደውሰኜ

ፈስል አሽር ሼሽት

መሮሼ ሀድ
ቢትኬተሎነይ ሱልቸ ደር በጎልጌ ኡስጥ በመልከት አፍ አሳዌ በሉ፡፡
የትሮሼምኮ ዮባጃይ ቀስድ የመልከትቻይ ተድጋለሎት እልመኒሙ ላሊቆት 
ዮነኮ ኢክሱ፡፡

1.	 ሁሊማሙ የባድ ጊቻሙ ሀነግነ ቲነብሩቡያሙ አዝጋግ ኣደ ለጎልጌ 
መራርቻሙ ኢውዱ፡፡

2.	 በባድ ጊቸቾ አነግነ ባዝጋጋሙ ተትሮሱ ኣዳዶ ኡስጥ ኢፈይዳንዋ 
ኢደውሳን ቲሉይማሙ ኣዳዶ ላሎኔ አትባዱ፡፡

መሮሼ ሆሽት
ፊታ ፍርድ

በሽት ቆረ ተሳሳዶኔ ቢትኬተለነይ ኡስቤ በጎልጌ ኡስጥ በመልከት አፍ 
ተፋረዱ፡፡

የቶጲየኜይ የቂጦ ዮኑ ኣዳዶ በተቂራቀሮትዋ በቂሮት ኡስጥ ላራተኜ ጎልጌ 
ደረሳሶ ወጥ አለይሙ፡፡

ሀዲ ቆረንገ ወጥ ኤለይሙ ገናይንገ ወጥ ኤለይሙ ኢላነይ ኡስቤ በቲሀሞት 
ተፋረዶት አለቢሙ፡፡

ፈስል አሽር አራት	

አሽርጌታ አጥናቦት አያቀትሎን ኣደ ኢላነይ ቂራት ቲቀሩ ኡስቤከ ለጀረቦት 
ጃዴ ተበሎታሙ ሜጠቅ ለሜጠቅ የመልከት ተድጋለሎተኒሙ ኢንዙ፡፡

ስሞት አያቀትሎን ሰብቸ ኣደ
የገግኒሙ አፍ ያለይሙ ኡመትቸ የገገኒሙ ዮነ ኣዳም ኢነብረይማን:: 
ኢኛም ሲሞት አያቀትሊናን ቶጲየኛኞ የገግነ ዮነ አፍ አለነ፡፡ ሎነምኮ 
የገግነ ኣደ አለነ በሎትን፡፡ ሂታይ ኣደነ የስሞት አያቀትሎን ኣደ ኢሉያን:: 
ኣደ በሎት የሀያት ኡንገ በሎትን፡፡

ኣደኜ ሊባስቸ፤ስንቂቸ፤ሽባልቸ፤ገነገናም ተሀያት ኡንገ ጉት ኢደበሎነኒሙ:: 
የስሞት አያቀትሎን ኣደ በሎትም ስሞት አያቀትሎን ጂንሲቸ ስሞት 
አያቀትሎን በውኖትኒሙ ኢትኬተሉያን የሀያት ኡንገ በሎትን፡፡የስሞት 
አያቀትሎን ኣደ ያበይናነይ የገናሚ ኣዳይኮ በልበሶት፤በትረዘቆት፤ 
በሽባል፤ገነገናም አሎን፡፡ስሞት አያቀትሎን ኣደ ኢትበየናነይ አልሲሞትነ 
ሊሳላነኮ ቢትኬተሎነይ  የሃያት  ኡንጋጎን፡፡ስሞት አያቀትሎን ኣዳዶ ኡስጥ 
ኢትኬተሎነይ  ለባይትከ  ጪቅሞት ያቀትሌን፡፡ በመልከት  አፍ አዋልከ 
ተጀሚሮት  ቀደ ዪን ሩክቦ ህለቆቸ ቲያዋልኪ ኢን-ሊን ቲንዛዞት  ፤ኑር ባለቢ 
ኤት ጪም በሎት፤በቻቻሎት  ወቅት ፈተ(ቢዤ)ሬሬሰ ተሳሳሎት፤የቦት 
ሱም ፤የቀርቡይ አሽር ጋር ሱም፤ቢል፤አዝጋግ(ኤት) ገነገናም፤የመልከት 
ሱም ዋቦት፤ ሉላሉሌ አቻካትቸ በድጋለሎት ጭምጭም በሎትዋ ገነገናም

ሲሞት አያቀትሎን ኣደ ተጀረቦት ሂለቆትዋ አፍፊቶት  ኢድገላን፡፡ ኣዳይ 
አቻቺሎት ቢሰሞንዋ ሲሞት በያቀትሎን ጉት ኢተሃለቆን አለትጋባትቸ 
ኢኔቅሳን፡፡ በድባያም ኣመ ሰብሚ ስሞተ አያቀትሎን የጠቀለ ተጅሪብ 
ኢነብረያነኮ ባሶት በኣመ-ሰበኜ ንባረት ኡስጥ በጠቀለ መቃም ኢታንቀፎነኮ 
ኡጉዣር ያሻን፡፡ ባኩ ወክት አበዞት የኣመ-ሰብ ቃምቸ ስሞት አያቀትሎን 
ኣደ ፈየ ተጅሪብ ኤለይሙ ሎነምኮ ስሞት አያቀትሎን ሁሉም በረከቡይ 
አቻካት ኣደኒሙ አቻቺሎት ቢጃዱ ፋይደ አለይ፡፡

መሮሽ  ሀድ
ለደር የቀረበይ ቅራት ፈየኮ የገባሙኮ ሸኬ በፈጄሙ ሬር ቅራተይ ተታንዙ 
በገጋሙ በቅርቦት ለጎልጌ መራርቻሙ አጂሪቡ፡፡

♦♦ በተረሻቲ ኡስጥ ኢትኬተሎነይ ሱር ንበሮኒሙ አጢሩ፡፡

♦♦ የስሞት ኣያቀትሎን ኣደ ምንግዝነት

♦♦ አኩም ስሞት አያቀትሎን ኣደ በባድ ጊቾ ሀነግነ ተቶጲየኛኞይ ኣደ 
ኢትላይቢያነይ አህዋል

♦♦ ስሞት አያቀትሎን ኣደ ያፋፊቶትዋ ተጅሪብ ይለቆት ፋይደ

♦♦ የስሞት አያቀትሎን ኣደ ላፋፊቶትዋ ተጅሪብ ህለቆት ኡስጥ ስሞት 
አያቀትሎን ወጥ፡፡

መሮሼሆሽት
በቅራቲ አሰነት ኢትኬቶነይ ሱር ክንቢሉ

1.	 የስሞት አያቀትሎን ኣደ በሎት ምን በሎት ዮነኮ አጀሪቡ

2.	 የስሞት አያቀትሎን ኣደ  ተቶጲየኛኞይ የቂጦ ኣደ አይነኮ ኢትላያነኮ 
ኡስቤ ዋቡ፡፡

3.	 የስሞት አያቀትሎን ኣደ  ባይትቸ ዋቡ፡፡

4.	 የስሞት አያቀትሎነይ ኣደ አፋፊቶት ዮበያነይ ፋይደ አጂሪቡ፡፡

5.	 የስሞት አያቀትሎን ኣደ  ላፋፊቶት ስሞት ተያቀትሎን ምን ኢትቄራነኮ 
አጂሪቡ፡፡

መሮሼሼሽት
አሽርጌታሙ ኢትኬተሎነይ መሳዋዎ ቲቀሩ በተቃጠቦት ኢንዞኔ የሀቅ 
አነግነ የክዝብ መልከትቸ በድጋለሎት ጀውቡ፡፡

1.	 ስሞት አያቀትሎን ኣደ  ኢሌን ኣደ ኤለ፡፡

2.	 የስሞት አያቀትሎን ኣደ  ኢትበየናነይ በአዴኘ ሊበሶት፤ተረዘቆት 
አነግነ በኣደኜ ሽባልን፡፡

3.	 የስሞት አያቀትሎን ኣደ  ዋ የባድጊቻቾይ ኣደ ኢትሚሳሰሎን፡፡

4.	 ኣመ ሰበኜ ሀድነትን ላቁምሮት የስሞት አያቀትሎን ኣዳን አፋፊቶት 
ያትኬሻን፡፡

5.	 ሰብ ሁልምከ ስሞት አያቀትሎን ኣደ ያለይሙኮ ፈየ ተጅሪብ አለይ፡፡

መሮሼሼሽት
መፉየ አሳዋ ሽቅሮት

ኢትኬተሎነይ ቀውሊቸ ኢዌክሉይማነይ መልከትቸ በድጋለሎት የመልከት 
አፍ መፉየ አሳወ አሱ፡፡

1.	 ኣደ

2.	 ስሞት አያቀትሎን 

3.	 ተሮሻት

4.	 የቂጦ አደ

5.	 ባዴኘ

ፈስል አሽር አምስት

የመልከቻይ መፍታቼ

ኣደ

የ“ኣደ” መልከትቸ መፍታቼ

አ. የመልከቲ ይንጅ ቆር -------------------- በ

በ. መልከቲ ያፎይቢያን ኤት ------------------- በቀፈት ቀኚት አዘር

ተ. የመልከቲ ይንጅ ጉት ዙተ ------------------- ጉረ  ፎኖ

ቸ. የመልከቲ ተቅላቀላት -------------------- ኩሉሌ

ቀ. ተመልከቲ ግነ ቂጦ ዬዳን /የድጋባን ዩፍት ሃለት ዋ የጅስም 
ተቅላቀላትቸ ------------- ኩስ የባለ ኡፍት

በቆረ በውኖት ለደር በታበይ ባይት አሰነት ቢታይ ሱረ ኡስጥ የጀረብኩሙይ 
ቡር መልከትቸ አፍታቱ፡፡

ሱረ አራት

የባድቸ ዋ ዬትቸ ሱምቸ 

አለም

ቶጵየ

ዞን 

በቀኚት አዘር 
በጉራ አዘር    
(ዙተ ላሎት) ጎት ባላኔ 

የንባረት መኔ

ከተመ ቀፈት  

አፍሪቀ  

ፈስል አሽር ሀድ፡ 
ይንዞት ቅራት	

መሮሼሀድ
1.	 ኢትኬተሎነይ ካርታቶ በተቃጠቦት ኢንዞኔ ቲሽሉይማሙይ የባድ 

ሱምቸ መልከትቸ ላሽርጌታሙ አቲሩ፡፡

2.	 ካርታይ መንቄ ባሶት አኩ ቲትረከቡያሙይ ኤት ለኮሎ ጀሚሮኔ ደር 
ጃንጎ (ከተመ፤ ወረደ፤ ዞን፤ ቀፈት፤ ባድ፤ ግድረ-ባድ)ለጂሪቦት ጃድ 
በሉ 

ያለም ካርተ 

ያፍሪከ ካርተ

የቶጵያ ካርተምስል 10 

መሮሼሀድ
ያአፍሪቃን ካርተ መንቄ ባሶት ቲትኬተሎነይ መልከትቸ ኡስጥ በጎፋይ 
ኤትቸ ደር ሊሜሉ ኢገቦነይ መልከትቸ ላሺርጌታሙ አቲሩ፡፡

መልከትቻይ፡- ኡስጥ፤ቀኚት አዘር፤በጉረ አዘር፤ለካበ አዘር፤በቅልበ አዘር፤ 
ለደር አዘር፤ኢሪክ ባሌኔ(ለኮሎ አዘር)

ባይት፡ - ቶጲየ ቲትረከባቲ በአፍሪቃን ኡስጥ፡፡

1.	 ኬኒየ ቲትረከባቲ ተቶጲየ			   አዘርን፡፡

2.	 ቶጲየቲተረከባቲ ተኬንየ			   አዘርን፡፡

3.	 ተቶጲየ በ			   አዘር ቲትረከባቴ ኤርቴራት፡፡

4.	 ጂቡቱ ቲትረከባቲ ተቶጲየ			   አዘርን፡፡

5.	 ሱዳን ተቶጲየ			  አዘር ቲትረከባት፡፡

ፈስል አሽር ሆሽት

አሽርጌታ ‹‹የጂጂ ሊስኪሪብቶ መሬየ›› ኢላነይ ቅራት ቲቀሩ ኡስቤከ 
ለጂሪቦት ቲታሱያሙይ ጃድ ሜጠቅ ለሜጠቅ የመልከት አፈኒሙ 
ተድጋለላት በትቃጠቦት ኢንዙ፡፡

የጂጂ ሊስኪሪብቶይ መሬየ
ረፊቅ ይስኪሪብቶ መሬየ፤በሳልከኚ አሰነት ገጌኔየ ቲላቻቺል ጥሽት ተስ 
ኢለኛን፡፡ሱሜየ የሸምሴ ከዲሪ ሀሰን ኢሉኛን፡፡ጂንሴየ ቶጲያንኩ፡፡ተጬኜሆ 
የሌቃሁይዋ አኩም ኢነብራሁይ በቶጲያ ኡስጥን፡፡ ለቦዝ ቤዛምከ ቲሽለያ 
ቦነ ቶጲየ ቲትረከባቲ በሸርቅ አፍሪቃን ኡስጥ፡፡ ቶጲየ በዚጠኜ ቀፈትቸዋ 
ቦሽት ገግ - አቲንዳደሬ ከተማሞ የትሳሳድት ቲቶን፤ኢሄ እነብራሁይ ካበ 
ባድ-ባድ ሰብዋ ኡመት ቀፈትን፡፡ በስልጤ ዞን በላንፉሮ ወረደ ጦንባቴ 
ቢሎታነን ቀል ከተመ የጋር ኢልቅ 022 ቀበሌ ወታንቦ ጎቤ ኢሉያን፡፡ ጦንባቴ 
ተቶጲየ ቡር ከተመ ተሸወ 201 ኪሎ ሜትር ሩቅነ አዝጋግ ቲትረከባት፡፡ 
አሽር ጋሬ ጎቤ 1ኘ መቃም ባሌ ኢጠሩያን፡፡ ባኩይ ወክት የአራተኜ ጎልጌ 
ደረሳንኩ፡፡ ጥሽት ዮደያዊ ሳይንስን፡፡ በሉላሉሌ የአለምአዱኒየ ቃምቸ 
ይስኪሪብቶ መራርቸ አሉኝ፡፡ 

የሳይንስ እልሜኔየ ላኪሞት ቱሁን ግነ ሬሬሰ ኢቲጋገናው፡፡ ሊሊተቴ 
አንጭር ሪሳለ ጀዋብ ባብከኝ ሌገሬ በፈትከ እከትቢንካው፡፡ ለቻቻሎት ቂጨ 
ኢታይ ኢከታን ኢመስለኛን፡፡

ተህብዶት ግነ

የሸምሴ ከዲር ሀሰን

መሮሼ ሀድ
በቅራቲ አሰነት መንቄ ባሶት ኢትኬተሎነይ ሱልቸ ታሽርጌታሙ ጊነ 
በጎልጌ ኡስጥ አትባድቡይሙ፡፡

1.	 ሀሰን ሪሳላይ የከተበይ ለማኒ?

2.	 የሀሰኒ ሪሳለ ቀስድከ ምንግዝን ናር?

3.	 ጦንባቴ ከተመ ቲትረከባቲ ባዬትን?

4.	 ሀሰን መኔከ ቲያፍታታ የትኬተለይ ሬራ ቀደ ምን ይመስላን?

5.	 በቶጲየ ኡስጥ ሚስት ቀፈትቸ ገግኒሙ አቲንዳደሬ ከተማሞ አሉ?

መሮሼ ሆሽት
በቅራቲ መንቄ ባሶት ኢትኬተሎነይ ጎፈ ኤት ለሚሎት ያትኬሻነይ ሬሬሰ 
ላሽርጌታሙ ዋቡ፡፡

1.	 ሙለ ሱም ማልደ ጃንጎ 							     

2.	 ጂንስ 										        

3.	 ቀፈት 										       

4.	 ዞን 										        

5.	 ወረደ 										        

6.	 ከተመ 										       

7.	 ቀበሌ 										        

8.	 የጋር ኢልቅ 								      



35

የቶጵየ መልከት አፍ

የደረሰ እቀርቢያን ክታብአራተኘ ጎልጌ

መሮሼሼሽት
በመሮሼ ሆሽት ያሼሙይ ተራሮሻት መንቄ ባሶት ኢትኬተሎነይ ሙለ 
ማእነኒሙ ለጎልጌ መራርቻሙ በመልከት አፍ አቂርቡ፡፡

1.	 ሙለ ሱም ማልደ ጃንጎ 							     

2.	 ጂንስ 										        

3.	 ቀፈት 										       

4.	 ዞን 										        

5.	 ወረደ 										        

6.	 ከተመ 										       

7.	 ቀበሌ 										        

8.	 የጋር ኢልቅ 									      

ፈስል አሽር ሼሽት
የመልከትቻይ መፍታቼ	

ታሽርጌታሙ ግን በውኖት በሱራይ ኡስጥ የቀራሙይሙ ቡርቡር 
መልከትቸ አፍታቱ፡፡

ባይት፡- 

 ኤት  

የ”ኤት” መልከት መፍታቸ		

አ. የመልከቲ ይንጅ ቆር-------------------------- ፐ

በ. መልከቲ ያፎይቢያን ኤት---------------------በሜጠቅ ኡፍትሉፈት

ተ. የመልከቲ ይንጅ ጉት ዙተ---------------------ደረ  ፎኖ

ቸ. የመልከቲ ተቅላቀላት ------------------------ኩሉሌ

ቀ. ተመልከቲ ግነ ቂጦ ዬዳን /የድጋባን/ ዩፍት ሃለት ዋ የጅስም 
ተቅላቀላትቸ------------ኤለ

ሱረ አምስት

የሄ ተምሲል

የሄ  +  ተምሲል  =  የሄ ተምሲል

ወብት 

ተሮሻት አሀተ ያቴውዳን ቻይ 

ተምሲል  

ቻይ  ስነ- አህላቅ  

ቦዝ ሉበ 

ፈየ ሩክቤ  

ፈስል አሽር ሀድ
ዪንዞት ቅራት

ምስል 11

መሮሼ ሀድ
ምስለይ በትቃጠቦት ሙጥሎኔ ኢትከተሎነይ ሱር በጎልጌ ኡስጥ በመልከት 
አፍ ኪንቢሉ፡፡

1.	 በሚስሊ ደር ታንዙይማሙይ ሰብቸ ኢትሼለሞነይ ምን አሶኔ ዮነኮ 
በፋል አዋልኮኔ ፋላሙ አበይኑ፡፡

2.	 የትሼለመይ ያንዞነይ ሰብቸ ኡፍተ ቢንዞት ሺሊሞት ኢሃልቃነይ 
ሃለት አጂሪቡ፡፡

3.	 ሚስሊቻይ ቢንዞት ለሺላሞ ያጄጎን ከውንቸ በቡትን ኢውዱ፡፡

ፈስል አሽር ሆሽት	

አሽርጌታሙ ኢትኬተላነይ ቅራት ቲቀሩንኩም በትቃጠቦት ኢንዙ፡፡

ፈስል ሀድ

ሲሞት አያቀትላነይ ተፍላፋይ (ሀቂቀኜ ወግ ሽግ)
አለምነ ቴገኑይ የአገኛት ሰብቸ ሀዲ የልቭ ቶማሲ 
ኤዲሰንተ፡፡ኤዲሰነ ተገናይ ኢላይያነይ ሀዲ ሉሌ ግዝ 
ሲሞት አያቀትላን ሁኖቲንከ፡፡ኤዲሰነ ተዌጅነትከ 
ጀመራኔ ይዝን ኢነጪነ የናረቢ በውኖትከ፡፡ በሰኣብት 
አይዶከ የስሞትቁወከ ሙለ በሙለ ቀበጣን፡፡ 

ቶማስ አልቫ

የኤዲሰን ተዌጅነትከ ጀመራኔ ኣሊምዋ ቁወ ያለይን ተፍላፋይ ናር፡፡ ሲሞት 
ባለቅትሎትከ በጎልጌ ኡስጥ ኢቶባነይ አሽረ በሱተ ተካኪተሎት አያቀትል 
ናር፡፡የኤዲሰን አሺርጌታቶ ሚካተይ አልቴጀረቡ ናር፡፡ለኤዲሰን “ቶባይ”  
ኢሌን ቅጣዬ ሱም ናረይ፡፡ግንመ ኤዲሰን ቢጲታይ ሳተኔ አልባላን፡፡ 
የኤዲሰን ኢንደት አሽርጌታቶከ ሊጄኒሙ ቶባይ ኢሊያነኮ ቻልታኔ ኖዜታኔ 
ታሽር ጋር ኡስጥ ባውጦት በጋር ኡስጥ አቅሮት ጀመርት፡፡ ኤዲሰን ኣዴከ 
ቲቶበያቲ አሽር በድባየ ገጊከ ገገከ ላቅሮት ጥሽት ኢጃድ ናር፡፡ ሎነምኮ ባሽር 
ጋር ቲቀሮን ደረሳሶ የበዘ ኢሽል ናር፡፡ ኤዲሰን ኣዴከ ቢታቀራያት ወክት 
ያቴልፋነይ  በቅሮትዋ በትፊላፈሎትን ናር፡፡ አበሮስከ ዜገ ለናረኮ በ12 
አይዶከ ባቡር ቢል ደር በግቦት አሶት ጀመረ፡፡ ባቡር ጊዦ ቲጀሚር ተፉርጎ 
ፉርጎ ተዛዞረ ከረሜለዋ ሙጀለድ ባውክቦት ገገከዋ አበሮሰከ በፈረንከ ያግዝ 
ናር፡፡ ሀደ አያም ቲትፍላፈል በባቡሪ ኡስጥ የጅረ ደውስ ለነቀኮ አበረሩይ፡፡

ታቲ ዞፍ በባቡር ጣበ ኡስጥ ከረሜለዋ ሙጀለድ አውክቦት ጀመረ፡፡ ሀደ 
አያም ሀድ ጩሎ በባቡር ሊትላተም ቲዮን ኮሞ ባላኔ ተባቡሪ ኡፍትሉፍት 
በንቀሎት ተደውስ አሰለጠይ፡፡ የጩሎይ አቦት ጥሽት ተስ ለባለይኮ ጀዘከ 
ለክኒብሎት ኤዲሰነ የቴሌ ግራፍ ላኮትዋ ተቂበሎት ሉበ ባቅሮት የቴሌ 
ግራፍ ሉባም አሼይ፡፡ የኤዲሰን የፍቴ ሩክቤከ ተብሊከ አትቤረረይ፡፡ 

ኤዲሰን አሮት አሮት ለወሻሂብከ ሉክተ ላኮት ናረቢ ሂነይ የሽቢያነይ 
የቴሌ ገራፍ ማሺን አጥቃቅሎ ባቢዞት ማሽኒ ገጊከ በሰወክቲከ ሉክተይ 
ኢሊካነኮ ባሶት ኢኖ እንደሮት ጀመረ፡፡ ወሻሂብከ ሺሞይ ቲሽሊቢ ተናደዳኔ 
ተብሊከ አበረረይ፡፡ የኤዲሰን ሆሽቲለኜ ሩክቤከ ብለ ቢያሽቢያን ሱቅ ኡስጥ 
የትቢላሼ የቢሌቶ ማተመ ካሌ ማሺነ አጥቃቅሎ አሶትን ናር፡፡ቢጲተይ 
ሩክቤከ ሀርጰ ኪም ዶላረ ላቡይኮ ተዜግነት ተጋፈራኔ ሙለ ወክተከ 
ለትፊላፈሎት አዊሎት ጀመረ፡፡

መሮሼ ሀድ
በቅራቲ አሰነት ኢትኬተሎነይ ሱልቸ በጎልጌ ኡስጥ ጀውቡ፡፡

1.	 የቶማስ አልቫነ ሩክቤ ተገናየ ሰብቸ ኢላይያነይ ግዝ ምንግዝን?

2.	 ኤዲሰነ የስሞት ቁወከ ሙለ በሙለ የቀበጠይ በምስትን አይዶክ ናር?

3.	 የኤዲሰን አሽርጌታቶ ኤዲሰነ ቶበ ባሎ ኢጠሩያነኮ የሼይሙይ ምን 
ኢመስለማን?

4.	 ኣዴከ ቢታቀራያት ወክት ኤዲሰን ወክተከ ያቴልፍ የናረይ አይነኮን 
ናር?

5.	 ኤዲሰን የቴሌግረፍ ሉባም ሊዮን ያቀተለቢ አቻካት ባንጭርከ አጂሪቡ::

6.	 ኤዲሰን ያፍቴ የረክቤ ውጣትዋ ተውጣቲ የረከበይ ፋይደ ምንግዝን 
ናር?

ፈስል ሆሽት

ስሞት አያቀትላነይ ተፍላፋይ(የሀቅ ወግ ሽግ)
ኤዲሰን ብዤ ግዝ ሀለቃን፡፡ ሲሞት አያቀትላን ቢዮንም ሁሉም ግዝ 
ያቀትሌን ባለ ያምን ናር፡፡ ሀደ አያም የሽባል መትፊቀሬ ላቅኖት ቆጬ፡
፡ ላሶት የከሼይ ግዝ ሜሰላኔ ለቲጋጋዢከ ዋባኔ ሚስለይ ተኬተለ ያሻነኮ 
ኤዘዘይ፡፡ ቲጋጋዢሚ “ሙቲ ምን ዮነኮ ተሳለይ ሂታይ ሙት ሲሞት 
ዋ አዋልኮት ያቀትላን?” ባለይ፡፡ ሙቲ ተረሼኒያኔ በወግ ሽግ ኡስጥ 
ጠምበከ ለቅዶትዋ በከሼ ወክት ላዋልኮት ያቀተለ የፍቴይ ሰበ ሆነ፡፡አውጄ 
በብል ደር ያሉ የሽባል ሙትቸዋ ጠምበ መቅጃጆ ሁሉም ቢጲታመይ 
የኤዲሰን ህልቄ ደር ነቆኔ የትረሱኒሙ፡፡ ቲልሚከ የበዘ ኤዲሰነ ኢቻላን 

ሰብ ያሼይ ህለቄንከ፡፡ሰብቸ የሻመ ኮሬንቴ ኢዲጋለሉ በናሩ ወክት ላፍቴ 
ግነ አምፖለ ያለቀይ ኤዲሰንተ፡፡አምፖሊ ኢከሺያነይ የኮሬንቴ ቁወ  
ያፌልቃን ጀነሬተር የፌሰለይሚ ኤዲሰንት፡፡ሂታይ ኢልቄከ ተጥቃቀላኔ 
አውጄም ኢዲጋለልነቢያነይ ኮሬንቴ ማፍለቄ ቡቆ ለውኖት አቀተላን፡፡
የሲልክ ቴክኖሎጂ ባጥቃቅሎት ጉደረ ሩቅነ ያሻነኮ ያሼይዋ ጠምበዋ ሚስለ 
ባትራክቦት ለፊልም ቢል ሽፐት ያድጎበለሚ ኤዲሰንተ፡፡ቢጲታሚ የንፖል 
አቦት ባሌ ኢሽሉያን፡፡

ኤዲሰን በሱሚና አራት አይዶከ ቲቲታይ አለም በመውት ቲትላይ ታድ 
ኪም የበዙ ዮኑ የህልቄ ውጣትቸ አቦትን ናር፡፡ሀውጄም ጃንጎ በሚላይ አለም 
ሂነይ ያላን የህልቄ ውጣትቸ አቦት ዮነ ተፍላፋይ ኤለ፡፡ኤዲሰን አልሲሞተከ 
የነቶኮ ለላንዤይኮ ቻሎተከ ሲሞት ያቀትለያን ሙተ ላቅኖት ለድጋለሎት 
አልከሻን፡፡በኦፐራሲዎን ኢሰማነኮ ላሶት ያቀረቡኒ ሱለ አልቲቄበለ ናር፡፡
መሳምከ ቲሳሉይ “አልሲሞቴየ ዲገለለኝ በልዳሌ አልደወሰኛን”ባለ ክነበለ፡፡
አልሲሞት ማነም ግዘ ላሶት ቆፈ ኢሎን ባለ ያምን ናር፡፡

መሮሼ ሀድ
1.	 የትቀረንኩሙይ የቶማስ ኤልቭ ኤዲሰነይ ወግ ሽግ አንጭር አሶኔ 

ለጎልጌ መራርቻሙ አጂሪቡ፡፡

2.	 ተኤዲሰን ወግ ሽግ የጀረብኩሙይሙይ ቡርቡር ኢልምቸ ለሽርጌታሙ 
በቡትን አጂሪቡ፡፡

መሮሼ ሆሽት
በቅራቲ አሰነት ኢትኬተሎነይ ሱልቸ በጎልጌ ኡስጥ በመልከት አፍ 
(በቶ.መ.አ)ጀውቡ፡፡

1.	 ኤዲሰን አበቃኔ አሽረከ አቃነነ ታሌ መትፈጄከ ሚን ሊዮን ያቀትላነኮ 
ጥርመቻሙ ዋቡ፡፡

2.	 የኤዲሰን አሽርጌታቶ ኤዲሰነ “ቶበይ” ባሎ ጥሮተኒሙ ሱቱን ናር ባሞ 
ታጥራምቶም? ጀዋበናሙ በመሰ አቲህሙ፡፡

3.	 አቱም ኤዲሰነ ቢቶኑ ምን ታሱ ናር?

4.	 ኣዴከ ኤዲሰነ ታሽር ጋር አመጣታኔ በጋር ላቅሮት ጃዴ በሎተሸ 
ሱታን ናር ወይ? ጀዋባሙ በመሰ አቲህሙ፡፡

5.	 ተኤዲሰን ግነ ቲትሚሳሰላን አቻካት አለሙ? ባለሙ ለጎልጌ መራርቻሙ 
ኢውዱ፡፡

መሮሼ ሹሽጽ
1.	 ኤዲሰን አበቀ ጬጣኔ አሸረከ ቢያድ ምን ሊዮን ያቀትላኮ ፋል እውዱ:: 

2.	 የኤዲሰን አሽርጌታቶ ኤዲሰና ‹‹ቶባ›› በሎ ጥሮትኒም ሱታንትሎ 
ታምኖም? ጀዋባናሙ በመሳ አቲህሙ፡፡

3.	 አቱም ኤዲሰና ቢቶኑ ምን ታሱ ናር?

4.	 ኣዴከ ኤዲሰና ባሽር ጋር አወጣታኔ በጋር ኡስጥ ላቅሮት ጃዴ በሎትሸ 
ሱታን ? ጀዋባናሙ በመሳ አቲህሙይ፡፡

5.	 ተኤዲሰን ግን እትምሳሰላን አቻከት አለሙ? ባለሙ ከጎልጌ መራርቻሙ 
ኢውዱ፡፡

ፈስል አሽር ሼሽት 
ፍታ ፍርድ 

በጎልጋሙ አነግነ ባሽር ጋራሙ ለኣትኬታይነት ዮናን ከውነ ከወናን ባሞ 
ያመንኩሙይ ሀደ ደረሰ ሉላሉሌ ሽልማት ለፈሰሸ አቅርቡ፡፡የቀረብኩሙይ 
ተፌሳሼ ገናይ ደረሳሶ ታቀረቡይሙ ተፌሳሻሾ የጠቀሉ ዋ ሽሊማቲ ሀቂከ 
ዮናነይ ላቱሚ ተፌሳሺ ዮነኮ ላጂሪቦት ያጦፋን መሳሶ አቅርቦኔ ተፋረዱ፡፡

ፈስል አሽር አራት 
የመልከት ቃምቸ መፍታቼ	

ታሽርጌታሙ ግነ በውኖት በሱራይ ኡስጥ የቀራሙይሙይ ቡርቡር 
መልከትቸ አፍታቱ፡፡

ተምሲል 

የ “አትኬታይ መልከትቸ” መፍታቼ	

አ. የመልከቲ ይንጅ ቆር ------------------------- አ/ሸ

በ. መልከቲ ያፎይቢያን ኤት -------------------- በሜጠቅ ኡፍት ሉፈት 
ቢንጅ ጉት

ተ. የመልከቲ ይንጅ ጉት ዙተ ------------------ አቢሌ  ፎኖ/ኡፍተ ኮሎ

ቸ. የመልከቲ ተቅላቀላት ---------------------- ቱስጥ አዘር ሙለ ፎኖ

ቀ. ተመልከቲ ግነ ቂጦ ዬዳን /የድጋባን/ ዩፍት ሃለት ዋ የጅስም 
ተቅላቀላትቸ ------------ ስላቆ ኡፍት



45

የቶጵየ መልከት አፍ

የደረሰ እቀርቢያን ክታብአራተኘ ጎልጌ

ሱረ ስድስት 

ምስትን ሳት? 

ምስትን  +  ሳት  =  ምስትን ሳት?

ቀደ(ሀጀ)ምስት) 

ጉት ማልት

አሮት   

አይር ቲገበ ደቂቀ 

ማልት  ፈጅር  

ተዙህር ዞፍ ጭልመ  

ሆሽት ሳት 

ፈስል አሽር ሀድ 

መሮሼ ሀድ

ምስልቻይ በትቃጠቦት ኢንዞኔ ያቴሮነይ ያያመይ ቃመ ለሺርጌታሙ 
ኢውዱ፡፡

መሮሼ ሆሽት
ቢትኬተሎነይ ቀውሊቸ የትዌከሉይ መልከትቸ ያያመይ አይነይ ቃመከ 
ዮክሎነኮ ተጎልጌ መራርቻሙ ግነ አሳዌ በሉ፡፡ለደር የቀረቡይ ምስልቸ ዋ 
በምስልቻይ ደር ባሼሙይ ወባጀ አሰነት መልከትቻይ ዮክሉያነይ ያያመ 
ቃመ ባሶት ኤላቆ ምስል ደር ላቲሮት ጃዴ በሉ፡፡

1.	 ሱቢ   

2.	 ፈጅር   

3.	 ጉት ማልት  

4.	 ተዙህር ዞፍ 

5.	 አይር መግቤ       

6.	 አሮት 

ምስል 2

ፈስል አሽር ሆሽት
ሱል ዋ ክንባዬ 

መሮሼ ሀድ
ኢትኬተሎነይ የሳሎት የክንብሎት አናጋጎ ተሸርጌታሙ ግነ በውኖት 
ተራሩሱ፡፡

አንዋር፡ አፉዋን አሽርጌታ! ሀደ ሱል ተሳሎት ያቀትላው?

አሽርጌታ፡ ኣው ታቀትላ አንዋር፤

አንዋር፡ ቢልቅ ሀድ የቀረበይ ምስል ኢጬቅማነይ አይነኒ የያም ቃም?

አሽርገታ፡ ደረሳሶው! የአንዋርነይ ሱለ ለክኒብሎት ያቀትላን ደረሰ አለ?

አክረም፡ ኣዎ አሽርጌታ፤ኢሄ ክንብሎት ያቀትላው፡፡

አሽርጌታ፡ ፈያን አክረም የአንዋርነይ ሱለ ክንብል!

አክረም፡ ምስል ኢልቅ ሀድ ኢጬቅማነይ ፈጅር ያይርን መውጬ፡፡

አንዋር፡ አሀተ ዬውዳው አክረም!

አክረም፡ ገነ ሱለ ክንብሎት የቀትለው አሽርጌታ?

አሽርጌታ፡ አፉወን አክረም ለገነ ሱል አኩ ወክት ኤለነ፡፡

ሆሽተ ሆሽተ በውኖት በመሮሼ ሀድ ስር ባሼሙይ ተራሩሶት አሰነት ሱል 
ዋ ጀዋብ ተራሩሱ፡፡በሱልሚ በጀዋብሚ ደር በቂጦ አሳወ በሉ፡፡ተራሩሶታሙ 
ቲትፈዱ በጎልጌ መራርቻሙ ቀደ በቅረቦት ሱል ዋ ጀዋባሙ አቅርቡ፡፡

ፈስል አሽር ሆሽት
ሳት ቅሮት	

ኢትኬተሎነይ የሳት ቂራት ተራሩሱ፡፡

ምስል 13

መሮሼሀድ
ሳት ቢልቅ  ቅሬ/ኢውዶት/

3፡00 ---------------------------- ሼሽት ሳት

3፡10 ---------------------------- ሼሽት ሳት ታስር

3፡15 ---------------------------- ሼሽት ሳት ታስረሚስት

3፡30 ---------------------------- ሼሽት ሳት ተደረት

3፡45 ---------------------------- ለአራት አስረሚስት ቲቀር

3፡55 ---------------------------- ለአራት አምስት ቲቀር

መሮሼ ሆሽት
በሚስሊ ደር ታንዙይማሙይ ሳትቸ በመልከት አፍ ኢውዱ፡፡

ፈስል አሽር ሼሽት

ደረሳሶው አሽርጌታሙ የማሩነ መዊለከ ቲቀሩንኩም የመልከት አፍ 
ተድጋለሎተኒሙ በተቃጠቦት ኢንዙ፡፡

የማሩ መዊልከ
ማሩ የአራተኜ ጎልጌ ደረሰዋ ኢነብራነይ ቦራቤን፡፡ ማሩ ወክተከ ኢዲጋለላነይ 
በውጥንን፡፡ በሰ አያምከ በፈጂሪ ባስሮሽት ሳት ኢነቃን፡፡ ለጣሀሮትዋ 
ለልበሶት ኢፈጃነይ ወክት ሳሳን ደቂቀ መጥ፡፡ ተ12፡30 – 12፡45 ጃንጎ 
ጊንዚረከ ኢበላን፡፡ ተ12፡45 – 1፡00 ጃንጎ ጊንዚር የበለቢ ሙተ የጥባኔ 
ቤትከ ያድጎብላን፡፡ አሽር ጋር ፎኖ ለሂዶት ተጋርከ ዮጫነይ በ1፡00ትን ፡
፡አሸር ጋረከ ኢጄጃነይ 1፡45ትን፡፡ መሳምከ ተጋርከ አሽር ጋር ጃንጎ ያለይ 
ኡንገ 45 ደቂቀ ዮስዳን፡፡

ታያሚ 7፡30 ጃጎ በአሽር ጋር ያቴልፋን፡፡ታያሚ በ8፡00 ጋረከ ኢጄጃን፡
፡ተ8፡00 – 8፡30 ጃንጎ ባሬከ ኢበላን፡፡ተ8፡30 – 9፡30 ጃንጎ መፉየ 
ያሻን፡፡ያያመይ ሙጣሎ ኢጀምራነይ በ9፡30 በድምንከ፡፡ ተ9፡30 – 11፡
00 ጃንጎ የታቡይ የጋር ብልቸ ያሻን፡፡ በ11፡00 ተቡርደ መራርቸከ ግነ 
ሊትፌቀር ዮጫን፡፡በመትፊቀር  ያጠፋነይ  1፡00 መጥን፡፡ተ12፡00 – 1፡
00 ጃንጎ ኣዴነከ ኡርባት ባስናዶት ግዜታን ፡፡በ1፡00 ኡርባተከ ኢበላን፡፡
ኡርባተከ የበለቢ ሙተ ቢጠቦት ኣዴነከ ባገዘ ዞፍ 2፡00 ጃንጎ ታበሮስከ 
ግን ቲልቪዢን ያንዣን፡፡

ታሮቲ ተ3፡00 – 4፡00 ጃንጎ የሙጣሎን ወክት፡፡ባያምቴ የቀራይ ኢግረግባን፡
፡የልገባይ ግዘ አባ አዴነከ ኢሳላን፤ኣቦምከ ባያምቴ የቀራይ ያንዣኔ ያቦት 
መልከት ያድጎብላን፡፡ተ3፡00 – 4፡00 የቲልቪዢን ፊልሚቸዋ ድራማሞ 
ያንዣን፡፡ማሩ ሊይኝ ዬዳነይ ሁለግን ታሮቲ 4፡00ትን፡፡

መሮሼሀድ
ቅራተይ መንቄ ባሶት ኢትኬተሎነይ ሱልቸ በጎለጌ ኡስጥ በመልከት አፍ 
ኪንቢሉ፡፡

1.	 ማሩ ተምኜትከ ኢነቃነይ በፈጂሪ በሚስትን ሳት?

2.	 ማሩ ጊንዚረከ ለብሎት ኢፈጂማነይ ደቂቃቆ ምስቲኒም?

3.	 ማሩ አሽር ጋር ለሂዶት ተጋርከ ዮጫነይ በምስትን ሳት?

4.	 ማሩ ባሽር ጋር ኡስጥ ምስት ሳት ኢፈጃን?

5.	 ማሩ ማልተ ማልተ ኢሞጥላነይ በሚስትን ሳት? 

መሮሼሆሽት
አትራክቦት

ቅራተይ መንቄ ባሶት በ “አ” ኮሎ ያሉይ በ“ተ”  ኮሎ ያሉይ ተራከባቦ ግን 
አትራክቡ፡፡አሽርጌታሙ  “አ” ኮሎ ያሉይ ሱር በመልከት አፍ ቲያቴሩ 
አቱመንገ በ“ተ” ከሎ ኢዛመደን ሱረ በመልከት አቲሩ፡፡

የማሩ ያያም ከውንቸ “አ”
ከውንቻይ ኢትከወንቡያን 
ወክት “ተ”

1. ማሩ ተምኜትከ ኢነቃን አ. ተማልቲ 9፡30

2. ማሩ ግንዚረከ በለ ኢፈጃን በ. ታሮቲ 1፡00

3. ማሩ ኣስር ጋር ኢጄጃን ተ. ተፈጂሪ 12፡00

4. ማሩ ታሽር ጋር ኢትክነበላን ቸ. ታሮቲ 3፡00

5. ማሩ የጋር ቢለከ ኢጀምራን ቀ. ታሮቲ 4፡00

6. ማሩ ለመትፊቀር ዮጫን መ. ታሮቲ 2፡00

7. ማሩ ኡርባተከ ኢበላን ረ. ተፈጂሪ 1፡45

8. ማሩ ያሮት ሙጣሎከ ኢጀምራን ሰ. ተማልቲ 8፡00 

9. ማሩ ያሮት ሙጣሎከ ኢፈጃን ሸ. ተማልቲ 11፡00  

10. ማሩ ዪኝቢያን ኤት ዬዳን ረ. ተፈጂሪ 12፡45

ምስል 14

ፈስል አሽር አራት

መሮሼ ሀድ
መፉየ አሳወ ሺቅሮት

ታሽርጌታሙ ግነ በውኖት በሚስሊ ደር የጬቀሙይ ሳትቸ ቲትቀሩ 
በመፉየ አሳወ ኡስጥ በድጋለሎት አቲሩ፡፡

ለባይትከ:- ሳት ኢልቅ ሀድ ታያሚ ሆሽት ሳት ታስር ኢላን፡፡ ኢልቅ 
ሆሽት ተፈጂሪ ሼሽት ሳት ኢላን፡፡

መሮሼ ሆሽት
ወግ ሽግ ኢውዶት

የማሩነይ ባይት መንቄ አሶኔ ተሳቲ ግነ ባቲንዛዞት ለጎልጌ መራርቻሙ 
አጂሪቡ፡፡

ፈስል አሽር አምስት	

የመልከትቸ መፍታቼ

ታሽርጌታሙ ግነ በውኖት በሱራይ ኡስጥ የጀረብኩሙይሙይ ቡርቡር 
መልከትቸ አዋልኩ፡፡

ሳት

የ”ሳት” መልከትቸ መፍታቼ

አ. የመልከቲ ይንጅ ቆር---------------------- የትቃባት ወሶ ኢንጣቢት

በ. መልከቲ ያፎይቢያን ኤት ------------------ የጉረ ኢንጅ ቀለቴ ብርክ

ተ. የመልከቲ ይንጅ ጉት ዙተ ---------------- ኡፍተ ኮሎ

ቸ. የመልከቲ ተቅላቀላት ------------------ ጎት ኢሪክ

ቀ. ተመልከቲ ግነ ቂጦ ዬዳን /የድጋባን/ ዩፍት ሃለት ዋ የጅስም 
ተቅላቀላትቸ ------------ ኤለ

ሱረ ሳአብት 

የስንቅ ፈሰሼ 

ስንቅ  +  ፈሰሼ  =  የስንቅ ፈሰሼ



55

የቶጵየ መልከት አፍ

የደረሰ እቀርቢያን ክታብአራተኘ ጎልጌ

ስንቅ

ፈሰሼ 

ቀጪን 

ሱልሶ ያቆቀሲ ወጥ  

መገሪ ሰመራሰመር 

ባስታሺታ አረንቻት

ጋር እሰኬን ግዝ

ፈስል አሽር ሀድ
የስንቅ ካላሎ መልከትቸ

መሮሼ ሀድ
1.	 ለኮሎ በሚስሊ ደር ቲታንዙይማሙይ የስንቅ ካላሎ ኡስጥ ቲሽሉያሙይ 

ስንቅ በመልከት አቲሩ፡፡

2.	 በሚስሊ ኡስጥ ዬለ የዝጋጋሙ አነግነ የባድ ጊቻሙ የስንቅ ካሌ ባለ 
በጋር ኡስጥ ቲዲጋለሉያሙ መልከት ለጎልጌ መራርቻሙ አቲሩ፡፡
በሰጋራሙ ቲድጋለሉያሙ መልከት ሉላሉሌ ቦነ ቱሊማሙ የጠቀለይ 
መልከት ሚጥሮኔ ሊሊ ዞፍ ሂነሚ መልከት ብቾ ለዲጋለሎት አድጋቡ::

ፈስል አሽር ሆሽት
የስንቅዋ ኢሰኬን ግዝ ሚጥሮት

አሽርጌታሙ የሙሰማነ የስንቅ ጋር አቻካት ኢላነይ ቂራት ቲቀሩ የመልከት 
አፍ ተድጋለሎተኒሙ ኡስቤከ በትቃጠቦት ተካኪተሉ፡፡

ምስል16

ሀደ አያመ ኣቤ ኢሄነ፤ኣዴዋ ቀለቴ ማጤቴ ባሬ ሊያበላነ ስንቀ ጋር ኤንዛኔ 
ሄደ፡፡ ስንቅ ጋር ጊቦቴ ያፍቴኔየ ናር፡፡ ኢንጄነ ተራጥናኔ ተድጎብለነኮ ኣቤ 
በሎዲት እንጄከ ወቀ፡፡አስናጂሎይ መጣኔ ሚነ አምረ ለትቂበል ባለ፡፡

“ሚን አለሙ?” ባለ ኣቤ በመኒጀ፡፡አስናጂሎሚ ተገነ ጠረጴ ደር ሀደ 
በላስቲክ የሼፈኑይ ኪታብ ኢመስላን ግዝ ላቤየ ዋበያኔ ተክነበለ ሄደ፡፡ኣቤየ 
ዬንዘይ ኪታብ ኢመስላን ግዘ ቲያቴር “ሜኑ ይባላል” ባለኝ፡፡በሜኑ ደር 
ሉላሉሌ የስንቅ ካላሎ ተዲነትኒሙ ግነ ተከተቦን፡፡

“ኢሄ ኢከሻሁይ የቆሊን (ያንቁላሊን) በሰርን፡፡አቱም ከሼሙይ ሚጥሮት 
ታቀትሎም” ባለ ኣቤ ሜኑይ የኛኔተ ቲፈተ፡፡

“ኢሄ ኢከሻሁይ ቡሻን መረቅ” ባት ኣዴ ሂንኩም ሜኑሚ ተታንዥ፡፡

ሜኑይ ታቤየ ተቄበልኮኔ ያቤኔየኮ በመኒጀ ተጎበልኮኔ ሜኑይ ቅሮት 

የሙሰማ የስንቅ ጋር አቻካት	

ጎልጌ ሀድ

ጀመርኩ፡፡አበዞቲ የስንቅ ሱምቸ ለሄ ሀጂሲኒሙ ናር፡፡ኢንጄረ ኢላን ግዝም 
አላቀተልኩ፡፡ምካቴ የቻለኝኮ ኣቤ ሙሽቅ ባላኔ “ስንቅ ጋር ገባሃኔ በሜኑ 
ደር የትጬቀሙ ስንቅቸ ሱም መእነ በልገባሀ አስናጂሎይ መፍታቸ 
ተሳሎት ታቀትላ” ባለኝ“ስንቅ ጋር ጣቢት በመረቅ ሀነግነ በሱልሶ ኢለሊ፡፡

መረቅ፤የቆሊ በሰር ገነገናም በሎት ተጣቢት ግን በሎትን፡፡አተ ቤዘዝከማ 
ተፉርኖ ግነ ሊመጭንከ የቀትላን፡፡ ”ኣቤየ አኩም ኢንጄከ ቲዮቀ ያንዤነይ 
አስናጂሎ መጣኔ ለቀደነ ቃነነ፡፡ አኩ ቀለ ማቴከሼ ካሌ ደፍተር ኤንዛን፡፡
“ሀድ የቆሊ በሰር፤ ሆሽት መረቅ” ባለ ኣቤየ፡፡ “ኢሰኬን ግዝ ምን ላምጠ?” 
አስናጂሎይ ተሳለ፡፡ “ሆሽተ ጤም አረንቻተ ዋ ሆሽተ ቡሸ አረንቻተ” 
ኣቤየ ዮዲናነይ ሊሽላነኮ ተይትሳለነም ጃበ ጀወበ፡፡ ሲንቂ ኢመጫን ጃንጎ 
ቲልቄርነ ኣቤየ የስንቅ ጋር አዳብ ድባየ ሸዘ ዋበኝ፡፡ለባይትከ ቂጨ የዲነት 
ፍታፍርድ አያሴነኮ ግንመ ማንም ሰብ ስንቀ ቲዞትከ ቀደ ሜኑ ቀራኔ 
በዲነትከ በላድጋበ ኢደጎት ያቀትላነኮ ሂንኩምንገ ስነ ቅ በመጠ ዞፍ ኢግኖተ 
ሀነግነ ኢለውከሽ በሎት አያቀትላነኮ አጀረበኝ፡፡

መሮሼ ሀድ
ቅራተይ መንቄ ባሶት ኢትኬተሎነይ ሱልቸ በመልከት አፍ በደረሳሶይ ቀደ 
ኪንቢሉ፡፡

1.	 ሙሰመ ስንቅ ጋር ቲገበ ለምስትለኜን ናር?

2.	 ሙሰመ ስንቅ ጋር የገበይ ተማኒ ናር?

3.	 አስናጂሎይ ተገነ ጠረጴዘ ነቀለ ለሙሰመ ያበይ በላስቲክ የሼፈኑይ 
ወረቀት ካሌ ግዝ ምንግዝን ናር?

4.	 ሙሰመ ሜኑይ ቲያነዥ ያጀበይ ምንግዝን ናር?

5.	 ስንቅ ጋር የገበ ሰብ ሜኑ ኡስጥ ያፍታቱይሙ የስንቅ ካላሎ በልትጀረበ 
ምን አሶት አለ፡፡

የሙሰማ የስንቅ ጋር አቻካት
ጎልጌ ሆሽት

በላናኔ ተፈጄነኮ ኣቤየ አኩም ኢንጄከ ወቀ፡፡ጠምባይ ሰማኔ አስናጂሎይ 
መጠ፡፡ “ዲነትከ?” ባለ ኣቤየ፡፡አስናጂ ሎይ ሀደም ተያዋልክ ተክነበለ ሄደ:: 

አስናጂሎይ ሜኑ ቲመስላት ግዝ በቅጨ ቀለ ታንሳት ደፍተር ቲመስላት 
ግዝ አመጣኔ ላቤ ቀደ አድጎበለ፡፡ በላናኔ ተፈጄነኮ ኣቤየ አኩም ኢንጄከ 
ወቀ፡፡ጠምባይ ሰማኔ አስናጂሎይ መጠ፡፡ “ዲነትከ?” ባለ ኣቤየ፡፡አስናጂ 
ሎይ ሀደም ተያዋልክ ተክነበለ ሄደ፡፡አስናጂሎይ ሜኑ ቲመስላት ግዝ 
በቅጨ ቀለ ታንሳት ደፍተር ቲመስላት ግዝ አመጣኔ ላቤ ቀደ አድጎበለ፡፡ 

ኣቤየ ቲከፍቴት ዬንዜቲ ሀደ ቀለ ወረቀት ዮነኮ አንዤው፡፡ኣቤየ ፈረንከ 
በኪስከ አወጣኔ በደፍተርቴ ኡስጥ ባድጎበለ ዞፍ ክነበለ ላስናጂሎይ ዋበይ፡
፡ቀለቴ ወረቀት ነቀለ ቲያቴርነ፤ኢታይ ቢሌቶን፡፡ለማንም ግዝ ፈረንከ 
ቲዮብነ ቢሊቶ ተሳሎት አለቢነ፡፡ አኘ ቢሊቶ ባልቲሳልነ ለመንግስት አግቦት 
ያለቢ የመንግስት ሞጎት በሱት ኢለትከፈል፡፡የመንግስት ሞጎት በሱት 
በልክፈሎትከ ለሄ ካላሎይ የመንግስት ብለተኛኞ ኡጁር ክፈሎት፤አሽር 
ጋርቸ፤ሆስፐታልቸ፤ኡንጋጎ፤ ገነገናም ሚኖት ኢላቀትል፡፡አስናጂሎሚ 
ዮሰዴተቴ ወረቀት ካሌ ግዝ ክነበለ አመጣኔ ላቤ ቀደ አድጎበለ፡፡አጀበኛኔ 
ላቤ አድጎበለ፡፡አጀበኛኔ ታቤ ቀደምኮ ነቀልኮ ቲልከፍቴት ቡስጢሸ ያለይ 
ላቤየ ክንባዬ ዮናን ፈረንከ ዮነኮ ቻልኩ፡፡ 

ሊሎጭነ ቲዮን ኣቤየ ቢሌቶይ ጠረራኔ ሁራሁረ ጪም ያስቡያን ቀርጫት 
ኤት አፎኘ ጣለይ፡፡ “ወህ!” ባሁ በታጀቦት “ለመንግስት ሊዮቡይን መሰለኝ 
ናር”፡፡ “ሂነይ ለመንግስት ኢሎቡይ” ባለ ኣቤየ፡፡ “ሂነይ በላቡይ መንግስት 
የከፈልነይ አይነኮ ኢሽላን?” ቲልቢል ኣቦኔየ ተሳልኩይ፡፡ “ቢሌቶይ 
ያቴተመይ ማሺን መንግስት ኢሽላነኮ ኪንባያ ለመንግስት ኢሊሃን!!” ባለኝ 
ኣቤ፡፡ በረከብኩይ ሀጂስ ኢልም ትሽት አፍሬ ለባውኮ ላቤየ አሀተ ኤወትኩ:: 

መሮሼ ሀድ
ኡስቤ ከሚሎት

ለደር የቀረበይ ቅራት አቲንጥሮኔ በገጋሙ ቢያኖ በድባየ ለጎልጌ መራርቻሙ 
ኢውዱ፡፡

መሮሼ ሆሽት
ቅራተይ መንቄ ባሶት ኢትኬተሎነይ ሱልቸ በመልከት አፍ ክንቢሉ፡፡

1.	 የሙሰመ አቦት ዲባበለ ኢንጄ ዮቀ የናረይ ለምንግዝን ናር?

2.	 የሙሰመ ማጤት የስንቅ ፈሰሼ ምንግዝን ናር?

3.	 በትዋከቢ ዞፍ ቢሌቶ ያትኬሻነይ ለምንግዝን?

4.	 መንግስት የከፈልነይ ዲነት ቂጨ በምን ይሽላን?

5.	 ሙሰመ በስንቅ ጋር አቻካትከ የሴማይ አህዋል

መሮሼ ሼሽት
በቆረ ሁኖኔ ሙስመ በስንቅ ጋር ኡስጥ የረከበይሙ ሀጂስ ሀጂስ እልሚቸ 
በላዬሙ ዞፍ የቆራይ ወሻሂብ ለጎልጌ ሪፖርት ያቂርብ፡፡በቆረ ቢላሙ 
ወክት አሽርጌታሙ ተሳሎት አትሪሱ፡፡

መሮሼ አራት
በቅራቲ የትጬቀሙ የትሮሱ የሲንቅ ጋር አዋልካኮ ኢውዱ፡፡

ባይት፤

“ሆሽት ጤም አረንቻት ዋ ሆሽት ቡሸ አረንቻት”፡፡

መሮሼ አምስት
ሙመሲል

ሆሽት ሆሽት በውኖት ሀዲ አስናጂሎ ሀዲንገ ተስናጂሎ በውኖት የስንቅ 
ጋር ከውን በሙመሲል ሃለት ለመራርቻሙ አቅርቡ፡፡

ፈስል አሽር ሼሽት
አፊየኜ ተረዘቃት	

የሰሚረዋ የዙበይደ ስንቅ ፈሰሸ

ምስል 17

ሰሚረ፡ ለጊንዝር ምን ቢሎት ቲከሼሽ ? 

ዙበይደ፡ ለጊንዝር ፉርኖ ተሸዬ ቢሎት ኢከሻው፡፡

ሰሚረ፡ ኢሄም ያሽነመኮ፡፡ከፊፍ ጊንዝር ክን ኢለኛን፡፡መጤየንገ ጊንዝር 
ቢሎት ኢሎድ፡፡ ሻዬ ቢቾ ኢትቃዋኔ አሽረ ጋር ቲዬድነ 
ለባሬ ባቡነይ ፈረንከ ከረሜለዋ ማስቲከ በውከቦት ቲዬነክ 
ኢዊላን፡፡ስረም ቀጪንዋ ኩሲ ሎነኮ ኢሽሉያን ሰብቸ ሁሉም 
ኢሲቅቡያን፡፡

ዙበይደ፡ የሄ ማጤየንገ ታሺ ያሻጢራን፡፡በላተሩይ ቂጨ ጊንዝርዋ ባሬ 
ኢለላይ፡፡ የረከበይ ስንቀ ሁለም ተቂጨ የለፈ ኢትረዘቃን፡
፡ጥሽት ተምጊሮትከ የነቀ ጡርቤ ተፊቀሮት ኢላቀትል፡፡
በሚጊርነከ ሰብ ሁል ዞኬ ኢልቢያን፡፡ሂንኩምነገ ሁለም ግነ 
ያንጪያን፡፡

ሰሚረ፡ የሄነም ማጠ ሁለም ግን ያንጪያን፡፡ጥሽት ቶጂያሽ ስንቅ 
ምንግዝን ?

ምስል 18

ዘበይደ፡ ባስታሺተ በቁጠላቁጠል የፍቴኒ ፈሰሼ፡፡ግንመ ባያም ታድ 
ግነ የበዘ ባስታሺተኢለውበለ፡፡ አፊያነቾዋ ቆማሬ ለውኖት 
ስንቂቻይ ቢጋግኖት የቻበሩ ስንቂቸ ለብሎት ኢጃዳው፡፡

ሰሚረ፡ የሄ ቡሪ ፈሰሼየ ቡሳቡሲኒሙ፡፡

ዙበይደ፡ የውን በላዳሌ ቡሳቡሴ በድባየ በልዳሌ ሙላ በሙለ በዮን፡፡

ሰሚረ፡ ኣዴሜየ ኢትሚሳሰላን ግዝ ኤወተኛት፡፡ቢጲ የነቀ ኣፊያንቾ 
ለውኖት ተቡሳቡሴ ቀደ ገናይ ስንቂቸ ኢበላው፡፡

መሮሼ ሀድ
በዙበይደ ዋ በሰሚረ መሹረ መንቄ ባሶት ኢትኬተሎነይ ሱልቸ በጎልጌ 
ኡስጥ በመልከት አፍ ኪንቢሉ፡፡

1.	 በሚስሊ ኡስጥ የሰሚረ ማጠ አይታይ ዮነኮ ለመራርቻሙ ኢውዱ፡፡

2.	 በሚስሉ ኡስጥ የዙበይደ ማጠ አይታይ ዮነኮ ለመራርቻሙ ኢውዱ፡፡

3.	 ተቂጨ የበዘ ሀነጊነ ያነሰ ተረዘቆት ያመጪያነይ ደውሰ ኢውዱ፡፡

4.	 ዙበይደ አፊያንቾ ቆማሬ ለውኖት ቲትኬተለያቲ የትረዘቆት አዳብ 
ኢውዱ፡፡

5.	 ሰሚረ ቡሳቡሴ መጠ አትበላትኮ ያሼዞተይ ለሚን ኢመስለማን?

ፈስል አሽር አራት

የመልከትቻይ መፍታቼ

ታሺርጌታሙ ግን በውኖት በሱራይ ኡስጥ የቀራሙይሙይ ቡርቡር 
መልከትቸ አፍታቱ፡፡

ስንቅ 

የ “ስንቅ”  መልከትቸ መፍታቼ

አ. የመልከቲ ይንጅ ቆር --------------------- የቶንጤ ኢልቅ አምስት

በ. መልከቲ ያፎይቢያን ኤት ------------------- ባፍነ ደር

ተ. የመልከቲ ይንጅ ጉት ዙተ ------------------- ኡስጠ ፎኖ

ቸ. የመልከቲ ተቅላቀላት ---------------------- ተሙለ ኡስጠ ፎኖ

ቀ. ተመልከቲ ግነ ቂጦ ዬዳን /የድጋባን/ ዩፍት ሃለት ዋ የጅስም 
ተቅላቀላትቸ ------------ ሰሬጌ የባለ ኡፍት

ሱረ ሱሙት 

ዙተ ላሎት 

		     ዙተ                 ላሎት

የበዘ  

ቁርብ 

ቀኚት 

በሱት( ኡፍት ሉፍተ) በጉረ አዘር(ዙተላሎት) ሚዴ

ጉረ   ዙተ 

ሩቅ ሜጠቅ 

ጎት ባላኔ በቀኚት አዘር 

የኘ ቡርደ 

ምስል 19 : ቡርደነ

መሮሼ ሀድ
የኢንዤ ቂራት

ኢትኬተለነይ  ምስላ በትቀጠቦት ኢንዞኔ ሚና ያንዤሙኮ ለጎልጌ 
መራርቸሙ አጂሪቡ፡፡

የኛይ ቡርደ
መመረ ፡ አሽርጌታሙ  ኢትኬተላናይ አንጭረ ቲቀሩ በትቀጠቦት 
ተካኪተሉ:: የኛይ ቡርደ ተአድስ አበበ (ተሸወ ) ረገይ ቡርዳዶ ኡስጥ 
ሀዲኒ ፡፡ ተቡርደና ኡፍትሉፍት  የልፋንዋ ጉተይ አድስ አባበ ዮስዳነይ 
አስፋልት አለ ፡፡ በጉረዋ በቀኚት አዘርንገ ተቡረደ አስፋልት ኡንገ ጀመራኔ 
ዮርዳነይ መዬ ጃንጎ ኢጄጎን የዳንገኮ ኢድጋሎን ቀጪን ቀጪን ዩስጥ 
ሉስጥ ኡንጋጎ አሉ፡፡ ተቡርደና ሬር አዘር የቡርደናይ ሁራሁራ አንሰሳ 
በዉሰዶት ለቡርደና ጡሀርነት የሮሬ አትዋጫት ያሻን የራሳ መይ አለ፡፡ 
ፈተይ አስፓልተ ተኬተሎኔ የትረሱ ሉላሉሌ ያዝልዛሎ ጂጋኛኞዋ ጋርቻ 
አሉ፡፡ በጉራ ዋ በቀኚት አዘር ተሉይ የቡርደ ሜጣቅቸ ሆሽት በሰር ጋርቻ 
አሉ፡፡ በጉረ አዘር የለይ የሮሬ ትዮን በቀኚት አዘር የለይ ቀልን ፡፡ ተሮሬይ 
በሰር ጋር ሜጠቅ ጠጫመ ጋር አለ፡፡ተቀሊ ባንክ በቃኚት አዘር የቡርደይ 

ወልድ ጡርቤ ቀልቴ ጠባ አለት፡፡ በጉረ አዘርንገ የቡርደ ቀል ገባየ አለት፡፡ 
የናሲርሱ ሪንገ ጋር ለቀሊቴ ገበየ ኡፍተሉፍትን፡፡ የኛይንጋ ጋር ተሮሬይ 
በሰር ጋር ሬር አዘር ኡፍተከ የቀጪነይ አስፓልተ አዘር አፎኛ በትመኜኒ 
ፈት ግቤ፡፡ ለመልከት የለን በበርከ ኪዮስ አለት፡፡ ተኛይ ጋር ሜጠቅ 
ኪሊኒክ አለ፡፡ የሹሬ ሱሩሪ ጋር ተክሊኒኪ እርክ ባሌኔ ኢትረከባን፡፡ የቀሬይ 
የቡርዳይ ደቺ በልተጋግከ  የትንዛዙ ቢመስሎን ራገ የቆርቆሮይ ጋርቸ 
ተሼፈናን፡፡

መሮሼ ሀድ
ተጎልጌ መራርቻሙ ግን ሆሽት ሆሽት በዉኖት ስለ ቡርዳሙ ሬሬሳ ቲጋገኑ 
፡፡ በታበሙይ ሬሬሳ አሳናት ቀሊሎ መልካትቸ በድጋላሎት የመራርቻሙይ 
ቡርደ ላሚስሎት ጃዴ በሉ፡፡ የምስሊ ቡር ሊበን የትጨቀሙይ ኤትቸ 
መትጉበዬ ተተበሙይ ሬሬሳ ግና ተምሳሳሎተካ ኢክሱ፡፡ ምስለኒሙ ሬሬሳ 
የበይ ደረሳ ያንዣነኮዋ ሬሬሳይዋ ምስሊ አይነቂጫ ኢትቂራረባነኮ ፍርዳ 
ኢቶባነኮ አሱ፡፡ 

መሮሼ ሆሽት
የዙተ ጨቀሚ ተድጋላሎት

1.	 አሽርጌታሙ ቅራተይ ቲቀሩ የድጋላሉይሙይ የዙተ መቃጫሚ 
መልካትቸ አፍታቶ አቲሩ፡፡

2.	 በኢልቅ ሀድ ደር የፍታታሙይሙ ሱር የዙተ ጨቃሚ (መልካትቸ ) 
በድጋላሎት በአዝጋጋሙ ኢትረካቦን ቡርቡር ኤትቸ ባየት ኢትረካቦናኮ 
ለጎልጌ መራርቻሙ አጂሪቡ፡፡

ፈስል አሽር ሀድ
ዙታ ተሳሎትዋ ክንብሎት

መሀመድ፡ ኤጋ አፊያ ጣባ አፎኛ ዮስዳነይ ኡንጋ ላይዘርን ? 

ቢላል፡ ኡፈትሉፈታሀ በቅል  ሜትር ያላን ቤትካኮ ጉረ ፎኖ ቲትቃባ፡ 
ጉመረ አራት ፎቅ   የላይ ግንባ ታንዣ፡፡ተፎቂ ታላፍከኮ 
ቀጪን ኡንገ 

ቲረክባ፡ ኡንጋይ ተኬታልከ ቲቴድ አፊየ ጋረይ ቀደ ያጄጅሃን ፡፡አፊያ 
ጋሪ ያለይ ኡስጥ አዘር ተገባሃንኮ፡፡ 

ሉባባ፡ አፍዋን! ገባያ ፎኖ ዮስዳናይ ኡንገ አይታኒ ? 

መሮሼ ሆሽት
1.	 ባዋልከ ተክናናበሎቲ ኡስጥ የትጨቃሙይ ዙታቶ ጨቃሚ መልካትቸ 

አቲሩ፡፡

2.	 በሱል ኢልቅ ሀድ ያብኩሙይሙ ጀዋብቸ በድጋላሎት መፉየ አሳዋዎ 
ባሶት ለሽርጌታሙ አቲሩ፡፡

ፈስል አሽር ሼሽት
የመልካትቸ መፈታቼ

የ‹‹ዙተ›› መልከት መፈታቼ 

ኣ. የመልካቲ ይንጂ ቆር ----------------------- ሸ

በ. መልከቲ የፎይበቢያን ኤት -------------------- ተሜጠቅነ ኡፈትሉፈት 

ተ. የመልከቲ ይንጂ ጉት ዙተ ---------------------- ረ ቀኚት 

ቸ. የመልካቲ ተቅላቃሎት --------------------- ቀደ ፎኖ 

ቀ. ተመልከቲ ግና የትጋባን ዩፍት አባያኝቸዋ የጅስም ተቅላቃሎትቸ 
---------------- ሲላቆ ኡፈት ፡፡

ሱረ ዚጠኜ 

የትራፊቅ ሁክምቸ 

		     ትራፊቅ ፎሊስ				   ሴረ

የትራፊቅ ፎሊስ 

ቡሸ

ዘብራ 

ሰከበ   መውት   ተቃጠቦት  

 አዳብ  

ቁጠልዬ  ባር  

ደነ 

ፈስል አሽር ሀድ
መሮሼ ሀድ

ኢትኬተሎነይ ምስለ በትቃጣቦት ኢንዞኔ ምስለይ ቢንዞት የትጀረብኩሙይ 
ሉክተ ለአሽርጌታሙ ኢዉዱ፡፡ 

ምስል 20

ያሀቦቴየ  ሸዠ  
ሀቦቴያ የትራፊቅ ፎሊስን፡፡ ሁልግና ሊዛይራና ቲመጭ ሉሊምነ የትራፊቅ 
ሁክሚቸ በትሚሌከተ ሸዠ ዮበናን፡፡ ኡሀ ዬወደነኮ ቦና ብዢ ሰብቸ 
በትራፊቅ ደዉስ አለወክተኒሙ ኢሞቶን፤ ብዢ ሰብቸ ቃማኒሙኢቀብጣን፤ 
ዱኒያምኢጠፋን፡፡ ሀቦቴ ኢንግረኛኞይዋ አሽዋራሮይ የትራፊቅ የትራፊቅ 
ሁክሚቸ ቢቄሩ ሚካትቸ ላልቲከለቁ ኢለኔ የምናን፡፡ ታበነይ ሸዠጉት 
ኢትኬተሎነይ ኢትረከቦን፡፡

»» ቢንግርነ ቲሌድነ ሁለግነ ዩንጋይ ጉረ አዘረ ኤንዜናኔ የስሚድናናኮ 
መሳምከ መኪናኖይ ኢሺዋራሮናይ ዩንጋይ ቀኚተ አዘር ኤንዞኔ 
ሎነኮ ኢመጫነይ ተሸዋራሪ በቃሊከ ኢንዞት ሊያቀትሌናንኮ ፡፡ 
ኢታሚ ጋጋና ተደዳዉስ ለቂሮትኢድጋለናን ፡፡ 

»» ኡንገ ቲዩድና ሁለምጊና ኢመጫን ተሸዋራሪ ኒበሮ አልኒባሮተከ 
ለትሪጊጦት ለፈቴ ቀዳ ጉራ ቃኚት ያንዢናናኮ ዜብረ ባለቢኤት 
ብቾ ዮድናናኮ !!

»» ቡሸ ኮሬንቴ በሎት ቃን በሎት ዮነኮ ፡ ጥጋይ አይነት ተስናጅ 
፡ አምሉቴ ለትቂላቃሎት አምር ዩነኮዋ የሰብ ምስል ያቴራን 
የትራፊቅ ኮሬንቴ ባላ ምስሊ አምል ዳና ኤት ቲቴጋንንነ ብቾ 
ኡንጋ ኡዶት ያላቢናንኮ፡፡ የሰብ ምስል ያቴራን የትራፊቅ ኮሬንቴ 
ባላቢ ኤት ቡሸ ኮሬንቴ በራኔ ተሸዋራሮ በቃናኑ ሬር ዮዶነንኮ፡፡ 

»» በተሸዋራሮ ኡንገ ደር ማንም ካሌ መትፊቀርቸ ተፊቀሮት 
ዬለቢነንኮ!

»» ብዢ ፍንቻርቺራንቾዋ ኢከታን ተሮሻት ያንሰይማን አሽዋራሮ 
ላሉኮ አሽዋራሮ ደዉስ ኢላጄግቡነ ባልናኔ ሰሬጌ በሎት ዬለቢናንኮ::

»» የሳፍርነቢ መኪና የትራፊቅ ሁክሚቸ አይቄራን ቦነ አትቃጢቦትዋ 
አንቤዉ በበሎት ለትራፊቅ ፖሊስቸ አሽሎት የትኬሻን ቦናንገ 
ኡንጋይ ቁጦ ኡራዶት !!

በሀቦት ጥርመቼ ሂነይ በሱተ በቢል ባዋልነይ ለትራፊቅ ደዉስ የዛሃሮት 
አያንነ ስራም ጡቅን፡፡

መሮሼ ሀድ
ኡስቤ ከምሎት 

መሮሼ ሆሽት
በቅራቲ አሰነት  ኢትኬተሎነይ ሱልቸ በጎልጌ ኡስጥ በመልከት አፍ 
አጂሪቡ፡፡

1.	 የትራፊቅ ሁክመ ቤደበ ሸዣይ የበይ ማኒ ?

2.	 የትራፊቅ ደዉስቸ ያቸካነይ በሰ ምስትነከ አያም ?

3.	 ለትራፊቅ ደዉስቸ ቡሪ መሰ ምንግዝን ?

4.	 የትራፊቅ ደዉስ የመጪማን ሰከባቦ ምንግዝኒሙ ?

5.	 ቢንግርነ ቢሌድነቢያን ወክት ዩንጋይ ጉረ ኤንዜናኔ ዩድናነይ ለምንግዝን 

6.	 6ኡንገ ተቁጦትነ ቀዳ አሶት ያለቢነ ተቀጠበትቸ ምን ምንግዝኒሙ ?

7.	 ቡሸ የትራፊቅ ኮሬንቴ መእነከ ምንግዝን ?

8.	 አሽዋራሪላሎይ ደዉስ ሊያጄግቡነ የቀትሎን ባልነኔ የጥራምቲናነይ 
ምንግዘን ?

9.	 የሳፍርናቢ መኪና አሽዋሪሎ የትራፍቅ ሁክሚቸ ቴዲስ ቲላንዥነ 
አሶት ያላቢነይ ምንግዝን  ?

10.	10.የትራፊቅ ሁክሚቻን በቄራና ለዳዉስ የዛሀሮት አያና ምን ያላነን?

መሮሼ ሆሽት
አቲሮት

ቡሸ፣ ጥገይ አይነት ዋ አምሉት ካርድቸ በድግለሎት የትራፊቅ ሁክሚቸ 
በጎልጌ አስጥ ተራሩሱ፡፡

ፈስል አሽር ሆሽት		
የኮብነት ቢያኖ መልከትቸ 

ተሸርጌታሙ ግና በዉኖት ኢትኬተሎነይ የኮብነት ብያናኖ አትራክቡ  ፡፡

ኮብነትመጥሬከ

1. ያዴነ( ያቦነ ) አቦት አ. መራት 

2. ያዴነ ( ያቦነ ) ኢንደት በ. ሃቦት(ኡሚ)

3. ያቦነ ( ያዴነ ) ማጠ (ዋጂ) ተ. ኢቤር 

4. ያቦነ(ያዴነ) ማጤት ( ዋሽት) ቸ. አማቺ 

5. አዴነ ላቦነ አበሮስ ቀ. ማልደ 

6. አቦነ ላዴነ አበሮስ ሰ. አናት (ኢነዶት) 

ፈስል አሽር ሼሽት 
ወግ ኢዉዶት፡

ቢናሙ ያንዤሙይ ሀነግነ ቲን ሻይድ የሳማሙይ የትራፊቅ ሰከባ ለጎልጌ 
መራርቻሙ ኢዉዱ፡፡     

ፈስል አሽር አራት
የመልካትቻይ መፍታቼ

ተሽርጌታሙ ግነ በዉኖት በሱራይ ኡስጥ የጀራብኩሙይሙ ቡር ቡር  
መልካትቻ አፍታቱ፡

ባዬት

የ “ፎሊስ” መልካትቸ መፍታቼ	

አ. የመልካቲ ዪንጅ ቆር ………………… የትቃበ ወሶ ኢንጣቢት 

በ. መልካቲ ኢትረሽቢያን ኤት ……………….. ጉረ ኮተቼ

ተ. የመልካቲ ዪንጅ ጉት ዙተ ………………….. ኡፈተ ኮሎ 

ቸ. የመልካቲ ተቅላቀላት …………………. ተቢሌ ኡስጠ ፎኖ 

ቀ. ተመልካቲ ግነ ቂጦ ዬዶን ዩፍት ሃለትቸ ዋ የጀስም ተቅላቃላትቸ  
……………….. የዘመደ ኮቶቼ ፡፡

ሱረ አስር 

ተቃጠባት 

ተቃጣት

ኒየ  

ጅረ  

አፊየ ኮሬንቴ  

ሰከበ ሆስፒታን 

ፈስል አሽር ሀድ
የኢንዤ ቂራት

መሮሼ ሀድ
1.	 ኢትኬተለነይ  ሚስለ በትቃጠቦት ኢንዙ፡፡ በሚስሊ ደር ቴስቡይማሙይ 

ግዝቸ ሊያጄግቡነ ያቃትሎን ደዉሰዋ ሊያሽነይ ኢድጌባን ተቃጠቦት ካሌ 
ለጎልጌ መራርቻሙ አጂሪቡ ፡፡ ለጂሪቦት የካሼሙይ ኡስቤ ላበይኖት 
ያትኬሸነይ መልከተ አቺሉያሙ ቦና አሽርጌታናሙ ኡግዣር ተሳሉ፡፡

2.	 በሚስሊ ደር ያልታንቀፉ ቲሽሉይማሙ ገነ የዳዉስ ቡቆ ሊዮኑ 
የቃትሎን ግዝቸ ሀነግነ በሂምቸ ባሉ ለሺርጌታሙ አጂሪቡ ፡፡

ምስል 21

ፈስል አሽር ሆሽት

አሽርጌታሙ ኢትኬተላነይ ቂራት ቲቃሩ በትቃጣቦተ ተካኪተሉ ፡፡

ተቃጣቦት	

የንባረትነ የቢል ፡ የቅራት አዝጋግነ ቢድገለንዋ ቢዳዉሳን ግዝ የትሜለን:: 
በዙረነ ቢዢ ኢድገላንዋ ኢዳዉሳን ግዝ አለ፡፡ ሀዳሀድ ፋይዳኜም ግዝቸ 
በሱቲከ በልቲድጋለልነቢሙ ደዉሳ ሊያመጡ የቃትሎን፡፡ ሎነምኮ ሁለም 
ግነ ተቃጠቦት አለቢነ፡፡ በጋርነ ኡስጥ ቲትረካቦን መድጋላያዩ ኡስጥ 
ኢትኬታሎነይ ሱራ በትቃጠቦት ባልቲድግላልነይሙ ሊዳዉሱነ ያቃትሎን 
፡፡ ጎሎዶ፡ ዘርዛረ፡ በረኪነ ፡ የሞጮ ሀነግነ የቱላቱሊ ደዋዎ ( ኬሚካልቸ ) 
፣ ፉለ ሲንቅ ያበስሉቡይማን ሙቸ፣ የብዶን ግዝቸ፣ የኮሬንቴ ሙትቸዋ 
ሰታትቸ ገነጋናም፡፡ በሽር ጋርነ ኡስጥ የትባቤተኑ ብረታቢረትቸ፣ ሹባቦዋ 
ቆርቆራሮ፣ ሊድረሱ የጄጉ ዘንግርቸ፣ ኢንጢረትቸ ሀነግነ ጡሀራ ጋርቸ ፣ 
የኮሬንቴ ሙትቸ ገነጋናም አሉ ፡፡

በዝጋግነ ሚዳዶ፣ በሀርቸ፣ ሊዮዝዱ የቃትሎን መይገረንቸ ( ራሳሶ)፣ 
የልቴፉ ለገዳዶ፣ ደዉሰ ሊያጄግቡነ የቃትሎን ተሸዋራራሮ፣ የጋር በሂምቸ፣ 
የገዎ ቢሰዋዎ እንባብ ዋ እንፌኘ የመሳሳሉይ መርዘኘኜ ኢልቃትቸ አሉ::  
ቡሉም ኤት ደዉሰኜ ግዝቸ አሉ፡፡ በልቲጠብነ ላፊየነ ሰካባቦ ፣ ለቃም 
ቂበጦት ኢንኩምንገ ለማዉት ደዉስ ሊዛሃርነ ያቀትሊናን፡፡ አቦ አዴነ 
ለጢሺተኚ የሐኪም ሞገት ዲነተኒሙ ሊዮቡ የቃትሎን፡፡

ገናም ደዉሰኜ ግዝቸ ለቂሮት አሶት ቲነብሩቢናን ተቃጠባትቸ ጉት 
ኢትኬተሎነይ ሱር አትረከቦን፤ የጋገ ጡሃርነት ቂሮት ፣ ማነም ካሌ ከዉን 
በፈጄነ ዞፍ ኢንጄነ በሳሙነ ተራጦት፣ ኢበልነያነይ ሲንቀ ጡሃርነተከ 
ቂሮት፣ በጋር ኡስጥ ተጋር አቢሌ ኢድጋላልነቢማን ሙትቸ ሱትለኜ 
ተድጋለላት ሩሶት፣ በመመረ አሰነት ተድጋላሎት፣ በድጋላልነ ዞፈ በሱት 
ኤት አድጉብሎት፣ የልትሮሱ ፉስ ግዝቸ ተድጋላሎትነ ቀደ ምንግዝነተኒሙ 
በአንጬኒሙ የጣባቁይ ቢያኖ በቅሮትሮት ሀነግነ አቦ አዴነነዋ ወጃጆነ 
በሳሎት ላሎ ቻሎት፡፡ በጋር ኡስጥዋ ተጋር አቢሌ ቲትቂላቀልነ የትኬሻነይ 
ተቃጣቦት አሶትአላቢነ፡፡

በትቃጠቦት ገገነ ተዳዉስዋ አባሮሰምነ ተየትኬሸን ሞጎት ቂሮት ያቃትሊናን::  
አቦና ሱር ‹‹ በፍጅር የለቀምት ኡንፍ አመረ ኢለነቅሌት›› ኢሎይ ሀቅን፡፡

መሮሼ ሀድ
ኢትኬተሎነይ ሱልቸ በቂራቲ ሀሰነት በጎልጌ ኡስጥ በመልከት አፍ ኪንቢሉ 

1.	 ደዉስ ሊየጄግቡነ የቃትሎን ግዝቸ ኢትረከቦነይ ባይሻን ?

2.	 ደዉስ ሊየጄግቡነ የቃትሎን ግዝቸ ሁልም ተጋርነ ዋ ተዝጋግነ 
አሪቆት ያለቢነይ ለምንግዝን  ?

3.	 በጋርነ ኡስጥ ኢትረካቦን ዋ ደዉሰ ሊየጄግቡነ የቃትሎን ግዝቸ ሼሽት 
በየት ዋቡ ?

4.	 በትቃጣቦት በልትድጋላልነይሙ ደዉሰ ሊያጄጉ የቃትሎን ሼሽተ 
የብለ ሙትቸ ጪቂሙ፡፡ 

5.	 ገገነይ ተጋር ኡስጥ ዋ አቢሌ ደዉስቸ ለቂሮት አሶት የላቢነ ተቃጣባትቸ  
ቀለኒሙ ጢሩ?

6.	 ገገነይ ተጋር ኡስጥ ዋ አቢሌ ደዉስቸ ለቂሮት አሶት የላቢነ ተቃጣባትቸ 
ቀለኒሙ ጢሩ?

7.	 ተቃጠቦት ዮበያነይ ፋይደ ፍታቱ ?

8.	 ‹‹ በፈጅር የለቀምት ኡንፍ አመረ ኢለነቅሌት ›በሎት ምን ለበሎትን?

መሮሼ ሆሽት
በጋራሙዋ ባዝጋጋሙ ደውሰ ሊያትኬትሉ የቀትሎን ግዝቸዋ አሶት ያለቢነ 
ተቃጠባት ለጎልጌ መራርቻሙ አትጂሪቡ፡፡

ፈስል አሽር ሼሽት 

የመልከተቸ መፍታቼ

ታሽርጌታሙ ግነ በውኖት በሱራይ የጀረብኩሙይሙ ቡርቡር መልከትቸአ 
አፍታቱ፡፡

ተቃጠቦት

የ “ገግ” መልከትቸ መፍታቼ

አ. የመልከቲ ይንጅ ቆር ----------------------- ፐ

በ. መልከቲ ያፎይቢያን ኤት ----------------- በሜጠቅነ ኡፍት ሉፍት

ተ. የመልከቲ ይንጅ ጉት ዙተ --------------------- ጉረ ዋ ቀኚት

ቸ. የመልከቲ ተቅላቀላት ------------------------ ኩሉሌ

ቀ. ተመልከቲ ግነ ቂጦ ዬዳን /የድጋባን/ ዩፍት ሃለት ዋ የጅስም 
ተቅላቀላትቸ ------------ ጎት የባለ ኮተቼ(የትናደደ ኡፍት)

ሱረ አስረ ሀድ

የግዝቸ ተረሻት

ግዝቸ  +  ተረሻት  =  የግዝቸ ተረሻት

ብረት

አፈር  

ዤል

ላስቲክ  እንጥ  

ጥጥ 

ፈስል አሽር ሀድ

መሮሼ ሀድ
ሁሊማሙ ቴንዜሙይሙ ግዝቸ ሀድ ግዝ ሚጥሮኔ ዋ ኢትኬተሎነይ 
በመልከት አፍ ጀውቡ፡፡

1.	 ዬንዜሙይ ግዝ ምንግዝን ?

2.	 ዬንዜሙይ ግዝ ተሚን ተረሻን ?

3.	 ዬንዜሙይ ግዝ ድጋየከ ምንግዝን ?

ፈስል አሽር ሆሽት

አሽርጌታሙ ኢትኬተሎነይ ቂራት ቲቀሩ የመልከት አፍ በድጋለሎት 
በትቃጠቦት ኢንዞኔ ቲንዛዞ ኢመጦን ሱልቸ ለክኒብሎት ተስናጁ፡፡

የዤል ጠረቤዘ
ባድ ገራድ ጋር ኡስጥ ቢያቆምሳን ጠረቤዘ ደር በህብዶት ተጎበለ ኢነብር 
የናረ ሀድ ታደወ የትረሼ የዤል መድጉበዬ ናረ፡፡

ምስል 22

ሀደ አያም የገራዲ ገረድ ዤል ቂነጠፍተ ሊታድጎብሊቢ ኤንዜተ የዤለ 
ማሰ ሄት፡፡ ዤልቻይ ትለቅማት ጃነጎ የዤል መድጉበዬይ ቢርሰቲ ኡስጥ 
ባፈር ደር አድጎበልተይ፡፡ 

ምስል 23

ዤል መድጉበዬይ ለደቺከ ያለይ አፈር በውኖት ፊኮቴ በበሎት ቲታንዥ 
“አይነኮ ኢጠግራን፤ኢንግር ቢነብረኝ ቢጲታይ ኒጃሰ አፈር ደር ለላድጎበልኩይ 
ናር” ባት፡፡ አፈርም ሂነይ ሰማኔ ጥሽት አጀበያኔ “አይ ኤበልነት አልቻሎት” 
ባለ ጠምበከ ጎት አሻኔ፡፡

“ሚነ!” ባለ ዤል መድጉበዬይ አደወ በኖዞ፤“አይነኮ ቢትዋኚኝን ሂነኩ 
ታዋልካሀይ፤ለባይትከ የገራደይ ዱኒየ ድን ዮንኩኮዋ የመጣሁይ ተገራዲ 
ጋር ዮነኮ ትሽላሀ?”፤“አተተ ኤበልነታሀ የረሳሀይ ኢሄው ድሮም ኢሽላው፡
፡” ባለ አፈር፤“ሊጂኔየ ፡፡ሀታይ አደዋኖ ዮስዳሃን ጃነጎ ተሄተ ናርከ፡፡.”

የዤል ማድጉበዬሚ ቢኖዝ “ኢሄ በገራድ ጋር ኡስጥ ቢያቆምሳን ጠረጴዘ 
ደር ኢድጎበላሁንኩ ሉሌ ሙት ታተ ካሌይ ንጥር ግነ ምን የትራክበናን!”

ምስል  24

ሂንኩም አዋለከ ተይፈጅ የገራድ ገረድ ቢላቸ ቲትበርም ተቴስብ ቢንግርሸ 
ነቼተያኔ ተሰበረ፡፡ ተሰበሮተከ ትችል ተናደድት፡፡ ተትናደዶትሽ የነቀ ቡን 
ቅጠቀተ አፈር አሼተያኔ ታኩ ዞፍ ለዬ አድም ፋይደ ኢቶበኝ አፈሪንከ ናር 
ታፈር ተደበልከ ባተ ቢንግርሸ ቤተንቴየ ሄት፡፡

ዮነይ ግዝ ቲያንዥ የናረይ አፈር ሙሽቅ ባላኔ “ሀበይ ተክነበልከ መጣሀ!” 
ባለይ፡፡ሱሉቆ አፈር ኤት የቴገነይ የድሮይ የዤል ማድጉበዬ ገግምከ 
ቲያንዥ “ሀነው ግነ አፈሪንኩ ናር” ባለ፡፡

መሮሼ ሀድ
ኢትኬቶለነይ ሱልቸ በቅራቲ አሰነት በጎልጌ ኡስጥ በመልከት አፍ ክንቢሉ::

1.	 በሬደ የዤል መድጉበዬ የትረሼይ ተምንግዝን ናር?

2.	 በሬዳይ የዤል ማድጉበዬ አፈረይ የዋኜይ ለምንግዝን ናር?

3.	 አፈር በሬዳይ የዤል ማድጉበዬ የሄተ ልጅ የባለይ ለምን ኢመስለማን?

4.	 በሬዳይ የዤል ማድጉበዬ የድሮ ሃለተከ የትክነበለቢ አቻካት ኢውዱ፡፡

5.	 በሬዳይ የዤል ማድጉበዬ በመትፈጄ የጄረበይ ሀቅ ምንግዝን ናር?

ፈስል አሽር ሼሽት

አሽርጌተ ሀደ ደረሰ ቤደበ ኢትኬተሎነይ አዋልከ ተክናናበሎት በመልከት 
አፍ ቲሱ ሱለ ኢሳልቡያንዋ ጀዋበ ኢክነብሉቡያን ኡንገዋ መልከትቻይ 
በታቃጠቦት ኢንዙ፡፡

አሽርጌተ፡ ያሽርጌታይ ጠረጴዘ የትረሼይ ተምንግዝን?

ደረሰ፡ ጠረጴዛይ የትረሼይ ቲንጬን፡፡

አሽርጌተ፡ ወረቀት ኢትረሻነይ ተሚንግዝን?

ደረሰ፡ ወረቀት ኢትረሻነይ ተጋበ ዋ ቲንጬን ቂርጣሜ፡፡

አሽርጌተ፡ የለበስኩይ ሹራብ የትረሼይ ተምንግዝን?

ደረሰ፡ ሹራቢ የትረሼይ ተጢጥን፡፡

አሽርጌተ፡ ጫሜ የትረሼይ ተምንግዝን?

ደረሰ፡ ጫማይ የትረሼይ ተቆዳን፡፡

አሽርጌተ፡ ኢታይ ወይቦ የትረሼይ ተምንግዝን?

ደረሰ፡ ወይቦይ የትረሼይ ተለስኪትን፡፡

አሽርጌተ፡ ያሽርጌታይ ቦርጪመ ኢንግር ተሚን የትረሼን?

ደረሰ፡ የቦርጪማይ ኢንግር የትረሼይ ተብረትን፡፡

አሽርጌተ፡ ሁራ ሁረ ጪም ያስቡያን ቀርጫት ተምንግዝን የትረሼ ?

ደረሰ፡ ቀርጫቲ የትረሼይ ተሸምቦቆን፡፡

አሽርጌተ፡ ሙሰላይ የትረሼይ ተምንጋዝን?

ደረሰ፡ ሙሰላይ የትረሼይ ተቃንጫን፡፡

መሮሼ ሀድ
ባዋልኮት ተክናናበሎቲ ኡስጥ የትጬቀሙ ሉላሉሌ መድጋለዬ ሙትቸ 
ላቅኖት ዮኖን ግዝቸ በመልከት አቲሩ፡፡ ባይት፤ ኢንጬ

መሮሼ ሆሽት
ሆሽት ሆሽት ሁኖኔ በመሮሼ ሀድ የትራሮሼሙይሙይ የሱል ተሳሎትዋ 
ክንባዬ መንቄ ባሶት ዬንዜሙይሙ ግዝቸ ተምን የትረሱኮ ተሳሳሉ፡፡

ፈስል አሽር ሆሽት

መሮሼ ሆሽት
ታሽርጌታሙ ግነ በውኖት ባትባዶት ኢትኬተሎነይ ሰንጠረዤ ጎፈ ኤት 
ደር ኢትሜሎን መልከትቸ ክሱ፡፡

ሙትቸ 
ያስቡይማን 
ግዝ

የትረስቡይ ሙትቸ

ኢንጬ ጥጥ ብረት ላስቲክ አፈር ጋበ ጎገ ቃንጨ

ጮርቄ

ዘለበት

ኢራዝ

ከልተ

ጀሪካን

ምጣድ

አንገቺሌ

ማረሼ

ጀበን

ወርቅ

ፈስል አሽር አራት
የመልከተይ መፍታቼ

ታሽርጌታሙ ግነ በውኖት በሱራይ ኡስጥ የጀረብኩሙይሙይ ቡርቡር 
መልከትቸ አፍታቱ፡፡

ባይት 

መድጋለዬ
የ “መድጋለየ” መልከትቸ መፍታቼ

አ. የመልከቲ ይንጅ ቆር ----------------------- ገ

በ. መልከቲ ያፎይቢያን ኤት ------------------- በሜጠቅነ ኡፍትሉፍት

ተ. የመልከቲ ይንጅ ጉት ዙተ --------------------- ኡፍተ ደረ

ቸ. የመልከቲ ተቅላቀላት ------------------------ ኡስጥ ዋ አቢሌ ፎኖ

ቀ. ተመልከቲ ግነ ቂጦ ዬዳን /የድጋባን/ ዩፍት ሃለት ዋ የጅስም 
ተቅላቀላትቸ ------------ ኤለ

ሱረ አስረሆሽት 

ገገ አበይኖት 

			   ገገ				      አበይኖት

ተጪኖት  

ኡምር  

አሜሪካን  ዝልዛ ሎ ሚሶዮነኜ 

መውት 

ኒበሮት  

ፈስል አሽር ሀድ

መሮሼ ሀድ
አሽርጌታሙ የሀያተ ወግ ሽገኒሙ ባንጪርከ ዬውዱማን፡፡ አሽርጌታሙ 
ገገኒሙ ላበይኖት የድጋለሉይሙይ መልከትቸ ዋ ኡንገ በተቃጠቦት ኢንዞኔ 
ኢትኬተሎነይ ሱልቸ ኪንቢሉ፡፡

1.	 አሽርጌታሙ ወግሺገኒሙ የጀመሩይ ተሚንግዝን?

2.	 በወግሺግኒሙ ኡስጥ ልበን ያቡይሙ ግዝቸ ምን ምንግዚኒሙ?

3.	 ለወገወሺግኒሙ የድጋለሉይሙ አጋጂሎ ቀውሊቸ ምንግዚኒሙ?

4.	 ወገወሺገኒሙ ቲዬውዱ ያለፈ ወክት ዮነኮ ያቴርቡይሙ መልከትቸ 
ምንግዚኒሙ?

5.	 በወገወሺግኒሙ የቀሬ ግዝ ባሞ ታሲቡያሙ ግዝ ባለ ኢውዱ፡፡

መሮሼ ሆሽት
በጥምድ ጥምድ ሁኖኔ ላሽርጌታሙ በቀራሙይ ባይት አሰነት የሀያት 
ወግሽጋሙ ኢውዶት ተራሩሱ፡፡ሊትኬተሎነይ ያሽር ወክትቸ ያሽርጌታሙኮ 
በጎልጌ ኡፍትሉፍት ቃኖኔ ወግሺጋሙ ታዋልኮሙኮ ሊሳሉማነኮ አኩ ፈየኮ 
ተራሩሱ፡፡ ተራሩሶታሙ ቲትፈዱ በጎልጌ መራርቻሙ ቀደ ኢትኬተሎነይ 
ሱልቸ ኪንቢሉ፡፡

1.	 የመራሙ ወገከ ኢውዶት አይነኮን ናር?

2.	 መራሙ አቅርቦትከ ያጥቃቅላነኮ ምን ቲሼዙያሙ?

ፈስል አሽር ሆሽት

አሽርጌታሙ ኢትኬተሎነይ ወግሺገ ቢቀርቡያን ወክት በትቃጠቦት ኢንዞኔ 
ዋ ቲንዛዥነት ያለይሙ ሱልቸ ክንቢሉ፡፡ 

የዶክተር ፎስትር ሱም

አሽር ሀድ

ጎልጌ ሀድ
ሙለ ሱሜ የኣነደርይው ጃክሰኒ ፎስተር ኢሉኛን፡፡ ተጬኜሆ የሌቃሁይ 
በቅልበ አሜሪካን፤አለባማ ቢሉያነን ኤት፡፡ ማልዴየ ላዬት የመጡኮ 
በልቺልም ኣቦ ኣዴ ጤመ ሎኑኮ ገገኔየ አፍሪቀ-አሜሪከ ሀነግነ ጤመ 
አሜሪከኜ አሼሆ ዬልቃው፡፡ ኣቤየ የከሰል ኑድ በውጦት ቢል ኢነብራን 
ዜጋን ናር፡፡ የሌቃሁይ የከሰል ኑድ ቢዮጭቢያነን ሀድ ሬር የቀሬትንት 
ከተመ፡፡ያፍቴም በዌጅነቴ በኮሌረ ነቶ ቴንዜሆኔ ሲሞት አላቀትላው ሆንኩ::

ዶ/ር አንድሪው ፎስተር 

የዶ/ር አንድሪው ፎስተር ሀቀኜግስግ  

ሱሙተኜ ጎልጌ ጃንጎ የቀራሁይ በኤላም ሲሞት በያቀትሎን አሽር ጋርን 
ናር፡፡ዜገዋ ጤም በውኖቴየ የናረኝ ያሽር አያን ጡቁን ናር፡፡የሮሬ የውኖት 
ቢርዛዝ ለልናረኝኮ ሉላሉሌ ቢልቸ ቲላሽ በሩቅ አሽር ቅሮት ጀመርኩ፡፡
ቢጲታይ ወክት ዱኒየ ለርከቦት ኡፍጅ ተባውቡይሙ ቢልቸ ሀዲ የጢነት 
መኪነ ኒዶትን ናር፡፡የዝልዛሎ ሉባም ለውኖት አሮት አሮት የዝልዛሎ 
ብል ኮሌጅ ገበሆ ቀራሆ፡፡በሱኩተ የሆሽትለኜ መቃም አሽሬየ ተከመልኩኮ 
በአለም የፍቴይ ሲሞት አያቀትላን ኮሌጅ(አኩ ዩኒቨረስቲ ሆናን) ዮነይ 
የግለውዴት ኮሌጅ ገባው፡፡ባሽሬየ ቆማሬ ሎንኩኮ የአምስት አይዶይ አሽሬየ 
ከመልኮ ዲግሬየ የትቄበልኩይ በሼሽትን አይዶ ናር፡፡

ሀደ አያም ባኣፍሪቀ ኡስጥ ያሉይ ሉሌ ክሽነ ወልድቸ ለቅሮት ያቀትሎን 
አሽር ጋርቸ ቢልቅ 12 መጥ ዮነኮ ቀራሆ ነቃሆኔ ጥሽት መረረኝ፡፡በለ 
ባጥራመትኩ ዞፍ አፍሪቀ ፎኖ መጣሆኔ የስሞት አያቀትሎን አሽር ጋር 
ክፈቶት አለቢኝ ባሆ ቆጬሁ፡፡

ገገኔየ ላስናዶት ሚችገን ዩኒቨረስቲ ገባሆ በቅሮት በሉሌ ክሽነ አሽር 
የማስተሬት ዲግሬኔየ ተቄበልኩ፡፡መስኒጄየ በፈጄው ዞፍ አፍሪቀ ፎኖ 
ለምጦት ጃዴ ቲልቢል ብዢ ቆፋፎ አቻኩቡኛን፡፡ጤም ዋ ሲሞት 
አላቀትላው በውኔቴየ ሚሲያንቸ አፍሪቀ ፎኖ ኢሌኮን ጂጋኛኞ ሁንዱሉሌ 
ኢለውቲቄበል ባሉኝ፡፡ኢሽሉኛን ሰብቻም ጥርመቼኔ ያድጋውኮ ሼዙኝ፡፡
ኢሄመ በማኒምከ ኡንገ አፍሪቀ ሄድኮኔ መሳላሌየ አገዞት አለቢኝ ባሆ 
ቆጬሁ፡፡ሂነይ ላሲቶት ኪሪስታን ሚሺን ፎር ዘ ዴፍ ኢሉያን የገገኔየ 
ሚሺኒኜ ጂጋኘ አጂጋኜሆ ፈረንከ ጪም ባሶት ባውሮጰ ኢልቅ 1956 
ቀስዴኔየ ላስቶት አፍሪቀ መጣሁ፡፡

መሮሼ ሀድ
አሽርጌታሙ የወግ ሽገይ ሆሽትለኜ ጎልጌከ ተቅሮትኒሙ ቀደ ለደር 
የቀረቡይ ወግ ሽግ በገጋሙ ባሎ በቅርቦት ተጀረቦታሙ አቲሩ፡፡

መሮሼ ሆሽት
በቅራቲ አሰነት ኢትኬተሎነይ ሱልቸ በጎልጌ ኡስጥ በመልከት አፍ 
ኪንቢሉ፡፡

1.	 ኣንደራይ ፎሰተር ባዬትን የጬኜ?

2.	 የፎስተር ኣቦከ መቲንዳደሬ ምንግዝን ናር?

3.	 የፎስተር ስሞት አያቀትላነኮ ያሼይ ነቶ ምንግዝን ናር?

4.	 ፎስተር የሀድለኜ መቃም አሽር ጋር ምን ኢሉያን?

5.	 ፎስተር የሆሽትለኜ መቃም አሽረከ የትካኬተለይ አይነኮን ናር?

6.	 ፎስተር የሼሙ ቢልቸ ምንግዚኒሙ?

7.	 ፎስተር የዲግሪ አሽረከ ለፍዶት ምስተ ዘማን ፈጄቢ?

8.	 ፎስተር ማስተሬተከ የትቄበለይ ባይታኒ ያሽር ጉላነተ ናር?

9.	 ፎስተርነ አፍሪቀ ፎኖ ለምጦት የንቃቀለይ ምንግዝን ናር?

10.	ፎስተር አፍሪቀ ፎኖ የመጠይ በምስትን አይዶከ ናር?

ፈስል አሽር ሼሽት

አሽርጌተ የዶክቶር ያኣነዳይ ፎስተር ወግ ሽግ ሆሽትለኜይ መቃመከ ቢቀሮን 
ወክት በተቃጠቦት ኢንዞኔ ቲንዛዤይ ሱልቸ ኪንቢሉ፡፡

የዶ/ር አንድሪው ፎስተር ሀቀኜ ወግ ሽግ

ጎልጌ ሆሽት
ባፍሪቀ ያፍቴ መጄጄየ በገርብ አፍሪቀ ቲትረከባቴ ጋነ ኢሎታነንት 
ባድ ናር፡፡ታዲቴ ቤተ-ክርስታን ቀለ ጎልጌ ጦቀስኮኔ በቁጥር 12 ሲሞት 
አያቀትሎን ዌጃጆ ጪም ባሶት ባፍሪቀ የፍቴይ አሽር ጋር ከፈትኩ፡፡
የመልከት አፍ አፍሪቀ ፎኖ ያመጣሁይ ኢሄተ ናር፡፡አቅሮት የጀመርኩይ 
ኢሄ ቲሎን ያፍቴሚ አሽር የመልከት አፍን ናር፡፡ዌጃጆይ የመልከት አፍ 
ቂሮኔ አሳወዋ ተፊቀሮት ቲጀሚሪ ጢሺት ተስ ባለኝ፡፡ኢሄም ተስ ባለኝ፡፡
ቄጠልኮኔ ናይጄሪየ ኢሎታን ባድ ፎኖ ገነቴ የገርብ አፍሪቀ ባድ ሄድኮኔ 
ገነ ሲሞት አያቀትሎን አሽር ጋር ከፈትኩ፡፡ታቲ ዞፍ ሉላሉሌ የአፍሪቀ 
ባድቸ ፎኖ ተዝዋወሮኮኔ አሽር ጋርቸ ኪፈቶት ቄጠልኩ፡፡ 

አፍሪቀ ፎኖ ቲልመጭም ሲሞት አያቀትሎን ላቅሮት አዝጋጊ ኢቤዣን 
አልናረ፡፡ ቢዢ ሰብቸ አልሲሞት ሲድቢትን፤ሲሞት አያቀትሎን ቂሮት 
ኢላቀትሉ ባሉ ያምኑ ለናረኮ ሲሞት አያቀትሎን ወልዲቸ ያሉይሙ 

አበሮስቸ ኢሼሙ ናረ፡፡አሽር ጋር ሊገቡ አይከሱ ናር፡፡ቤትኩቡይ ባድ 
ሂነይ ሃለተ ሊግኖት ቢዤ ኡፉጂት አሼሆ፡ በቁጡር 31 አይዳዶ ኡስጥ 
በ13 ባድቸ ተ30 ኢበዞን አሽር ጋርቸ በክፈቶት ቢዤ ኪም ሲሞት 
አያቀትሎን ዌጃጆ ያሽረ አያነ ኢረክቦነኮ አሼሆ፡፡ኢሄ የሽር አያነ ተሀላኪኒሙ 
ሲሞት አያቀትሎን አፍሪቀኛኞ ሀደዲኒሙ በአሜሪከ ኒቨሪስታቶ ኡስጥ 
ፐሮፌሰርኒሙ፡፡

በቶጰም አሽረ ጋር የክፈቶት ቀስት ለናረኝኮ በውሮፐ አይዶ ኢልቅ በ1978 
መጣሁ ናረ፡፡ገናይ አሜሪከኛኞ ተሄ ቀደ በምጦት አሽረ ጋር ለከፈቱኮ አሽረ 
ጋር የክፈቶት ቀስዴኔየ ሀደኩያኔ አምስተ የሮራሮ ሲሞት አያቀትሎን 
ቶጲየኛኞ ናይጄሪየ ፎነ በውሰዶት የስረ አሽር ኢቀሮነኮዋ ቶጲየ ፎኖ 
በክኒብሎት ሲሞት አያቀትሎን ሰብቸ የስረ አሽረ ያቀሮነኮ አሼሁ፡፡በአፍሪቀ 
ያብኩይ የቤዘ ከውን ዲጋየ ያንዤ ይንቨርሲቲ የሁርም ዶክቶሬት ዋበኛን፡
፡ሎነምኮ ኢቻላዊ ያንድሮይ ዶክቶር ፎስተር በትባሎትን፡፡

መሮሼ ሀድ
አሽርጌተ ኢትኬተሎነይ መሳዋዎ በመልከት አፍ ቲቀሩ በቅራቲ አሰነት 
የሀቅ ሀነ ግነ የክዝብ መልከትቸ በድጋለሎት ኪንቢሉ፡፡

1.	 ዶክቶር ፎስተር አፍሪቀ ፎኖ ቲመጡ ላፍቴ ዬዱይ ናይጄሪየ ፎኖን 
ናር፡፡

2.	 ዶክቶር ፎስተር የከፈቱይ ያፍቴያ አሽር ጋር ፈት ዋ አቆማሺን ናር፡፡

3.	 ዶክቶር ፎስተር አሽረ ጋር ቲጀሚሩ የደረሳሶይ ኢልቅ ተ20 ደርን 
ናር፡፡

4.	 ዶክቶር ፎስተር ለደራሳሶኒሙ ያቡይ ያፍቴ አሽር የመልከት አፍን 
ናር፡፡

5.	 ዶክቶር ፎስተር ተጋነ ዞፍ ዬዱይ ላይቤሪያን ናር፡፡

6.	 ዶክቶር ፎስተር በቶጰ ኡስጥ አሽረ ጋር ከፈቶን፡፡

7.	 ዶቸቶር ፎስተር በአፍሪቀ ኡስጥ ተ30 የበዘ አሽረ ጋር ከፈቶን

8.	 ዶክቶር ፎስተር አፍሪቀ ፎኖ ቲመጡ ሳሞት አያቀትሎን ሱር 
ላክናክኖት ዋ ላቅሮት ኢቤዢሙ ናር፡፡

9.	 ዶክተር ፎስተር ቶጲየኛኞይ ሊገዞት አልቲጃዶን፡፡

10.	ዶክቶር ፎስተር አኩም በሀያት አሉ፡፡

መሮሼ ሆሽት
ደረሳሶው ሊትኬተሎነይ መፉየ አሳዋዎ በመልከት አፍ በትቃጠቦት በጎፋይ 
ኤት ሊሜሉ ያቀትሎነይ መልከትቸ በቻልኩም ኢንጃሙ በንቀሎት አቲሩ፡፡

1.	 የ			   አቦት የከሰል ኑድ ኢከር ናር፡፡

2.	 ዶክተር ፎስተር 			    አሜሪከኜን፡፡

3.	 የዶክቶር አበሮስ ኢልቅ 			    ናር፡፡

4.	 ዶክቶር ፎስተር የሞቱይ በ 			    ደውስን፡፡

5.	 ዶክቶር ፎስተር ቡለሚ ያፍሪቀ ባድቸ አሽረ ጋር የክፈቶት 	    
ናረይሙ፡፡

6.	 ዶክቶር ፎስተር ያሱይ ቤዘ ቢል ዲጋየ ቤደበ ዩኒቨረስቲ 		     
ዶክቶሬት ዋበይሙ፡፡

7.	 ዶክቶር ፎስተር አምስት ቶጲየኛኞ 	       ፎኖ በውሰዶት አቀሮን::

8.	 ዶክቶር ፎስተር በቀሊከ 			    ኢቆጫን ሰብ አልናረ፡፡

9.	 በሀያት ዘማኒሙ ዶክቶር ፎስተር 		   አሽር ጋር ከፈቶን፡፡

10.	ዶክቶር ፎስተር ቲቲታይ አለም 		   	    የትላሉይ በ1987ትን 
ናር፡፡

ፈስል አሽር አራት
ፍታ ፍርድ

መሮሼ ሀድ
ቦሽት ቆረ በውኖት ተቶማሲ ኤዲሰን ዋ ተዶክቶር ፎስተር ቢልቸ ሲሞት 
ለያቀትሎን የበዘ ፋያደ ያለይ አይታይ ዮነኮ ተፋረዱ፡፡አሽርጌተ ውጣት 
ዮባን፡፡

መሮሼ ሆሽት

አኩ ጃንጎ የቀራመይ መንቄ ባሶት የሀያት ወግ ሺጋሙ ለጎልጌ መራርቻሙ 
ኢውዱ፡፡

ፈስል አሽር አምስት
የመልከትቻይ መፍታቼ

ታሽርጌታሙ ግነ በውኖት በሱራይ የጀረብኩሙይሙ ቡርቡር መልከትቸአ 
አፍታቱ፡፡

ባይት፤
አሄ

የ “ገግ” መልከትቸ መፍታቼ

አ. የመልከቲ ይንጅ ቆር ------------------- አ

በ. መልከቲ ያፎይቢያን ኤት -------------------- በሜጠቅ

ተ. የመልከቲ ይንጅ ጉት ዙተ --------------------- ኡስጠ

ቸ. የመልከቲ ተቅላቀላት ------------------- ታብሌ ኡስጥ ፎኖ

ቀ. ተመልከቲ ግነ ቂጦ ዬዳን /የድጋባን/ ዩፍት ሃለት ዋ የጅስም 
ተቅላቀላትቸ ------------ ሬረ ፎኖ


